Prefekti Bejko: Me dy milionë e gjysmë lekë (të vjetra) shpëtuam lagjen “Goricë”  dhe 84 milionët e bashkisë

Roland Bejko, prefekt i qarkut të Beratit ka deklaruar para qytetarëve të Beratit, të pranishëm në një takim me ing.Xhevahir Ngjeqarin se atë që Bashkia e Beratit planifikonte, studionte, projektonte, kërkonte nga qeveria për të shpëtuar lagjen Goricë nga përmbytja e lumit Osum gjatë 8 viteve e realizoi me një urdhër  gojor: Të sistemohet ana e  majtë e lumit Osum, pranë lagjes Goricë! 


Bujar Dhëmbo, drejtor i ri i drejtorisë së ujërave, dërgoi një skrep dhe brenda pak ditësh ndodhi ajo që pritej prej vitesh: lagjja Goricë shpëtoi nga përmbytja. U shpenzuan vetëm 2 milionë e gjysmë lekë të vjetra. Projekti i bashkisë së Beratit që flinte në sirtar e ka preventivin financiar për sistemimin e bregut të lumit në lagjen Goricë, në shifrat 84 milionë të vjetra.


Me ç’duket u desh një urdhër për të nxjerrë lagjen Goricë , nga ankthi i përmbytjes dhe të shpëtohen nga vrima e zezë plot  81.5 milionë lekë të taksapaguesve shqiptarë.

Lajmëtari

Emërohen drejtues të rinj

Në tranzicionin e shtruar të ndërrimit të qeverisjes  në Berat janë emëruar  disa drejues të rinj. Në filialin e Postës shqiptare u emërua drejtoreshë Mirela Bumli, me profesion ekonomiste e lartë. Në drejtorinë e  ujërave u emërua drejtor agronomi Bujar Dhëmbo, ndërsa drejtor i drejtorisë  së bujqësisë u emërua nga prefekti i qarkut të Beratit z.Roland Bejko sekretar i përgjithshëm i  prefekturës Konstandin Lefta.


Më parë gazeta “Lajmëtari”  ka njoftuar emërimet në sistemin shëndetësor të dr.Mikael Mitit dr. Luljeta Shehut, dr. Leonard Kumarakut në  drejtoritë e këtij  sistemi.


Disa analistë  thonë se lëvizjet për ndërrimin e drejtuesve janë tepër të ngadalta, ndërkohë që koha rrjedh dhe programi politik i koalicionit në pushtet pret të realizohet.

Lajmëtari

Ndjekje penale për kreun e policisë bashkiake

(Ka sharë dhe fyer për shkak të detyrës gazetarët)
Ka filluar proçesi penal për kreun e policisë bashkiake Berat Përparim Qato pas kallëzimit që kanë depozituar dje pranë prokurorisë së rrethit dy gazetarë përkatësisht Sulo Gozhina për gazeta “Shekulli” dhe Abedin Kaja për gazeta “TemA”.Ndjekje penale ndaj kreut të policisë bashkiake Qato është e bazuar në nenin 239 të KP “fyerje e qëllimshme për shkak të detyrës”, i cili, në paragrafin e dytë, thotë se “Kur kjo vepër penale kryhet botërisht ose në dëm të disa personave… dënohet me gjobë ose deri në 2 vjet heqje lirie”. Ngjarja për të cilën akuzohet kreu i policisë bashkiake Qato zë fill në datën 7.12.05  rreth orës 12:00 në vendin e quajtur “Ura e Varur” kur  të dy gazetarët ishin duke ushtruar detyrën, pasi në afërsi të kësaj ure në lumin Osum  po punohej nga forcat xheniere të ushtrisë për të hequr nëpërmjet eksplozivit një masë betoni që bënte që lumi të dilte nga shtrati. Rreth orës 12:00 dy punonjës të policisë bashkiake që ishin vendosur në hyrje të kësaj ure po shtynin dhe po ushtronin dhunë ndaj një plaku rreth të shtatëdhjetave me emrin Lili që mbante për dore një fëmijë. Plaku po u kërkonte policëve bashkiakë që të kalonte nga ura për në shtëpinë e vet në lagjen “Goricë”, pasi edhe qytetarë të tjerë ishin duke kaluar mbi këtë urë. Por kërkesa e tij ka ndeshur në dhunën e policëve bashkiak ndaj tij. Ky veprim ka renë në sy të gazetarit të gazetës “Shekulli”, i cili u ka kërkuar policëve që të mos ushtronin dhunë ndaj plakut. Por kjo kërkesë e gazetarit është kompensuar nga policët bashkiakë me fyerje dhe sharje për të dy gazetarët e pranishëm. Meqenëse konflikti ndërmjet policëve bashkiakë dhe qytetarëve po acarohej edhe më tepër, gazetari i gazeta “Shekulli” ka telefonuar kryetarin e bashkisë z.Fadil Nasufi që të ndërhynte për stabilizimin e situatës së krijuar. Pas pak minutash në vendngjarje ka mbërritur kreu i policisë bashkiske P.Qato. Sapo ai ka mbërritur, u është drejtuar me fjalë fyese gazetarëve dhe qytetarëve të ndodhur aty pranë.Ka qenë telefonata e njerit prej përfaqësuesve të pushtetit vendor që pas acarimit të mëtejshme të situatës ka telefonuar në komisariatin e policisë Berat. Pas kësaj telefonate ka mbërritur në hyrje të Urës së Varur një furgon me forca policie i kryesuar nga oficeri i kësaj policie Artan Dashi ndërhyrja e të cilëve e ka qetësuar menjëherë situatën duke e marrë ata nën kontroll kalimin mbi urë. Rreth orës 12.30 meqenëse kalimet mbi urë vazhdonin, gazetari i gazeta “TemA”, A.Kaja i ka kërkuar oficerit të policisë së rendit, i cili kishte marrë nën kontroll situatën që të realizonte një foto mbi Urën e Varur për të pasqyruar punën e forcave xheniere që po punonin për heqjen e masës së betonit nga lumi. Pasi ka marrë leje nga kreu i policisë së rendit, gazetari Kaja u ka kërkuar policëve të bashkisë që ishin vendosur në hyrje të urës që të realizonte një foto mbi këtë urë duke u shpjeguar atyre se për këtë veprim i kishte marrë leje drejtuesit të forcave të policisë së rendit, i cili ishte i pranishëm në një distancë të afërt në hyrje të urës. Pas kësaj gazetari është lejuar që të hyjë në urë dhe në momentin që po bënte gati aparatin fotografik, atë e ka kapur nga mbrapa kryetari i policisë bashkiake dhe tre polic të tjerë bashkiakë, të cilët e kanë tërhequr me forcë  për në drejtim të hyrjes mbi urë, edhe pse ai u ka shpjeguar atyre se kishte marrë leje për një veprim të tillë dhe se puna e tij nuk zgjaste më shumë se një minutë. Edhe pas këtyre shpjegimeve, gazetari Kaja është përballur me fyerje dhe sharje nga ana e kreut të policisë bashkiake Qato, një pjesë e të cilave, si “qërohu që këtu,do të marrë me shqelma, do të thyej aparatin fotografik dhe diktofonin”, etj., janë regjistruar dhe fotografuar nga të dy gazetarët. Theksojmë se ky është rasti i dytë pas atij të datës 09.11.05 i ndodhur në konferencën e PS për Beratin ku e deleguar ishte anëtare e kryesisë së PSSH  z.Arta Dade, ku përfaqësues të administratës së bashkisë ushtrojnë dhunë, fyejnë dhe shajnë gazetarët qendrorë dhe lokalë në Berat.

Abedin Kaja

POLICIA BASHKIAKE NUK KA NEVOJË PËR “CUBA”Z.NASUFI!

Në këtë shkrim nuk duam të hyjmë në faktin se kush është dhe nga vjen në krye të policisë bashkiake Perparim Qato, pasi kjo do të trajtohet në një shkrim tjetër,por heshtja juaj ndaj veprimeve të dhunëshme, fyerjeve dhe sharjeve që kreu i policisë bashkiake Perparim Qato ka kryer ndaj qytetarëve dhe gazetarëve në dt.07.12.05 te “Ura e Varur” mbi lumin “Osum” tregon se veprimet e ketij njeriu kanë patur edhe miratimin dhe mbështetjen tuaj. Këto veprime janë shprehje e qartë e emërimeve të pamerituara që ju keni bërë qoftë edhe kur keni qënë kryetar i PS në rreth, qoftë si kryetar bashkie në institucionin që ju drejtoni. Janë pikërisht emërimet për shkak të njohjes, nepotizmit, lidhjeve farefisnore dhe miqësore ato që kanë sjellë paaftësinë, korrupsionin dhe shpërdorimin e detyrës nga ana e njerëzve që përfaqësohen sot në administratën shtetërore. Veprimet e papërgjegjshme të këtyre njerëzve që kanë lemerisur qytetarin janë fakte që vetë një pjesë e juaja i ka quajtur si shkak i humbjes në zgjedhjet e fundit parlamentare. Psikologjia e zgjedhjes së të “fortëve” dhe “besnikëve” në administratën shtetërore qofshin këta edhe pa mend në kokë, nuk i shërben punës në shërbim të qytetarëve, por interesave të ngushta të eprorëve të “cubave”. Nuk jemi në gjendje të kuptojmë fyerjet dhe sharjet e kryepolicit tuaj Qato ndaj qytetarëve dhe gazetarëve të pranishëm te “ Ura e Varur”. Nuk e kuptojmë se çfarë shqetësimi u ka sjellë prania e gazetarëve dhe çfarë rreziku përbënte një aparat fotografik i mbajtur në dorë nga ana e gazetarëve për z. Qato, ndërkohë që ju dhe ne kemi parë se si merren në mbrojtje nga ana e policisë gazetarët edhe në zonat ku zhvillohen luftime. I vetmi shqetësim dhe provokim me sa duket për kryepolicin tuaj ka qënë pasqyrimi nga ana jonë i së vërtetës për atë që po ndodhte, pasqyrimi i të vertetës për veprimet e kundraligjshme ndaj qytetarëve,  të kryera nga ana e drejtuesit të policisë bashkiake. Po keshtu me sa duket shkrimet tona për nepotizmin, paaftësinë dhe korrupsionin në administratën shtetërore dhe që nuk do të rreshtin as në të ardhmen kanë identifikuar njërin prej këtyre të emëruar  në administratën tuaj, ndaj edhe fyerjet dhe sharjet në adresën tonë nga ana e z. Qato nuk kanë qënë të paqëllimshme. Pavarsisht fyerjeve dhe sharjeve të bëra nga “cubi” juaj në adresë tonë, ne jemi edhe më të motivuar për të kryer detyrën tonë në drejtim të informimit të publikut për gjithçka që ndodh. Po kështu mbështetja që kemi marrë nga shume njerëz gjatë kontaktit të drejtpërdrejt apo nëpërmjet telefonit, si dhe nga shume të zgjedhur dhe përfaqësues të pushtetit vendor dhe perfaqësues të partive politike, na obligojnë që të vazhdojmë edhe më tej detyrën tonë fisnike të gazetarit, pavarësisht kërcënimeve të horrave të tipit Qato. Në përfundim duam t’ju themi se duhet të çliroheni njëherë e mirë nga mentaliteti i emerimit të të “fortëve” ne institucionin që ju drejtoni, pasi nuk është koha  e “cubave”dhe nuk ka nevojë për ata, të cilët ju kanë sjellë jo pak probleme,  sidomos largimin nga qytetarët. Sot është koha e të fortëve profesionistë, të përkushtuar dhe atdhetarë ndaj distancohuni dhe largojini “cubat” nga policia bashkiake z. Nasufi, sepse vetëm kështu mund t’i ndihmoni këta njerëz dhe të shpëtoni qytetarët nga dhuna e tyre .

                                                                                 Sulo Gozhina, Abedin Kaja

A kanë zë deputetët 

e Beratit?
Nga replikat midis kryeministrit Berisha dhe deputetit socialist G. Ruçi në një seancë të parlamentit ditën e hënë datë 21.11.2005 doli edhe një herë në dukje tendenca krahinore. Këtë radhë jo midis Veriut dhe Jugut, por brenda  Jugut.


Bëhej fjalë për ndërtimin e korridorit apo autostradës jug-veri të vendit tonë. Më konkretisht vazhdimi i kësaj rruge nga Tepelena në drejtim të Tiranës.


Ideja e qeverisë socialiste ka qenë të kalojë nga Ballshi në Fier, ndërsa qeveria aktuale propozon të kalojë nga Tepelena në Berat-Kuçovë-Cërrik-Peqin-Tiranë. Kjo, thotë qeveria e sotme, e shkurton shumë kohën e udhëtimit ose lidhjen midis jugut dhe kryeqytetit. Deputeti Ruçi me lobin e tij nuk janë dakort. Pse?


Në qoftë se duam që Berati të mos katandiset  në një fshat “të madh” duhet ta mbrojmë idenë e kryeministrit Berisha që kjo rrugë duhet të kalojë nga Berati. Ekzistenca e autostradës do ta gjallërojë ekonomikisht popullatën e rrethit Berat, Kuçovë, Dumre, Cërrik, etj. duke gjykuar nga ana zonale. Këto zona janë shumë të varfëra. Mallakastra e ka rrugën nacionale. Mjafton të mirëmbahet.


Idenë e kalimit të autostradës nga Tirana në drejtim të Gjirokastrës (Jugut) nëpërmjet Beratit e ka hedhur prej kohësh inxhinieri largpamës, beratasi Xhevair  Ngjeqari. Shumë mirë që po e përkrah qeveria e sotme dhe sidomos kryeministri Berisha. Beratasit duhet të jenë mirënjohs, pavarësisht nga “ngjyrat”.


Kjo kërkon mbështetje nga “të zgjedhurit” apo deputetët tanë. Ata duhet të flasin, ta ngrejnë zërin në parlament dhe në komisionet përkatëse. Të mos mbajnë vetëm “iso”, por të mbajnë edhe interesat e elektoratit që u ka dhënë (më tepër partia e tyre...), shumë privilegje. Le ta bashkojnë zërin e tyre deputetët e Beratit (megjithëse nuk janë të gjithë nga Berati), me zërin e deputetëve nga duhet të kalojë kjo autostradë.


Sa mirë e ngrenë zërin deputetët e Vlorës për TEC-in!


Shpresojmë  t’u dëgjojmë zërin, në qoftë se  kanë, deputetëve tanë për të bërë diçka të mirë për Kuçovën e Beratin. Po kaloi këtej autostrada jo vetëm qyteti, por shumë zona të izoluara do të njohin civilizimin dhe deputetëve me “zë të fortë” do t’u kujtohet emri.


Të shpresojmë.

Malo Velani

Ankthi!
Sa herë që bien shira, këto kohët e fundit, prurjet e lumit  Osum janë të shumta. Këtë radhë  në krahasim me datën  20 shtator 2002 erdhi pothuaj më pak se kuota e mëparshme. Por banorët e lagjes  Goricë, nga ora 16.20 të datës 1.12 2005 deri në orën 20.35 ishin endur nëpër rrugën e re  e vëzhgonin  çast pas çasti me ankth e frikë, sepse nata po hynte dhe lumi sa vinte  e ngrihej niveli i  tij. Tronditja e këtyre banorëve  sa vinte e bëhej më i madh, kur  nga pusetat  dilte uji dhe mirrte rrugën. Në këtë kohë erdhi shërbimi policor për të njoftuar  evakuimin e njerëzve të brezit të rrugës, sepse Skrapari  njofton se rreshjet po shtoheshin. Po në gatishmëri me  grupin e shpëtimit e të emergjencës ishte prefekti i Beratit Roland Bejko. U takua me banorët dhe kryetari i bashkisë  Fadil Nasufi, i shoqëruar  nga Sofokli Buhali dhe Xhoxhi Gjoka. Ata u njohën me situatën  dhe dhanë ndihmën e tyre të çastit. Banorët qëndruan deri në orën 22.40, deri kur  u mor informacioni nga Skrapari  se u rrallua shiu. Atëherë  njerëzit u shpërndanë në  shtëpi duke lënë nga një roje vullnetare për çdo dy orë për situatën e lumit. Tani kjo dukuri  për qytetin e Beratit nuk është e re, por shkaqet më të mprehta që ndodh kjo janë vetëm disa:


Së pari, shembja  e digës urgjentisht dhe ngritja  e saj me  parametrat kohorë.

Së dyti, shembja e zhdukja  e kodër “mal” të Ura e Re pranë saj.


Një ndihmë të madhe dha mosardhja e lumit të Velabishtit dhe ajo e Zagores në Uznovë. Pra, këtë radhë na ndihmoi Zoti.


Fatkeqësi të kësaj natyre e ndienë tokat  e mbjella përgjatë lumit të Osumit në lagjen Muratçelebi, fshatin Velabisht pjesërisht,  fshati Remanicë,  fshati Veterrik, fshati Moravë, etj.


Radhën tjetër do të shohim  mënjanimin e këtyre pengesave, me çlirimin e  lumit nga  ndotjet, nismë kjo  e prefektit Roland Bejko.

Jorgji Bendi

Nuk i ka duruar dot  vuajtjet në vendlindje
Tenton t’i japë fund jetës

Ka tentuar t’i japë fund jetës në mënyrë tragjike 19-vjeçarja Aleksandra Biba lindur dhe banuese në fshatin Kutalli, Berat. Rrreth orës 15.30 të ditës së djeshme 19-vjeçarja Biba ka tentuar të vrasë veten duke u vetëgoditur me thikë në bark duke shkaktuar dëmtime të rënda në organet jetike të saj. Menjëherë pas ngjarjes prindërit dhe të afërmit e saj e kanë shoqëruar vajzen për në spitalin rajonal Berat për të marrë ndihmën e nevojshme mjekësore. Ajo ka mbërritur në spital në gjendje shumë të rëndë shëndetësore dhe është shtruar menjëherë në repartin e kirurgjisë të ketij spitali. “Edhe pas ndërhyrjes kirurgjikale gjendja e saj rezulton të jetë e rëndë dhe në rrezik për jetën”, pohojnë për gazetën mjekë të repartit të kirurgjisë. Shkak për tentativën e vetëvrasjes është bërë “gjendja depresive e vajzës, e cila pas një grindje për motive të dobëta me familjarët, ka goditur veten me thikë. Kishte rreth dy javë që së bashku me prindërit dhe pjestarët e tjerë të familjes Aleksandra ishte kthyer nga Greqia pas një emigracioni prej rreth 10-vjetësh në këtë shtet. Meqënëse prindërit e vajzës kishin siguruar një sasi lekësh nga emigracioni në Greqi, kishin menduar që të ndërtonin një lokal në fshatin e tyre të lindjes, Kutalli, dhe kështu t’i jepnin fund emigrimit. Punën për ndërtimin e këtij lokali kishin kohë që e kishin filluar. Ndërtimi i këtij lokali dhe prona në fshatin e lindjes ka bërë që prindërit e Aleksandrës të merrnin vendimin që të ktheheshin përfundimisht nga emigracioni për t’u marrë me punët e bujqësisë dhe punën në lokal. Përballja me punët e vështira të fshatit dhe ndryshimi i menyrës së jetesës kanë bërë që vajza të ndihet shumë e mërzitur dhe e stresuar. Këtë shqetësim ajo e kishte shprehur disa herë në bisedat e saj me prindërit duke u thënë atyre se “këtu është jetë shumë e vështirë dhe e papërballueshme”. Pas ngjarjes në fshatin Kutalli ka shkuar grupi hetimor i cili ka kryer veprimet proceduriale dhe ka sekuestruar në cilësinë e provës materiale thikën me të cilën është kryer vetvrasja.

 
Po dje rreth orës 10.30 në qytetin e Poliçanit, 88-vjeçarja Dile Boduri, pas një gjendje të renduar depresive, është hedhur nga kati i pestë i pallatit ku jetonte duke shkaktuar vdekjen e menjëhershme. Dilja jetonte më mbesën e saj 32-vjeçare dhe në momentin kur mbesa është larguar nga shtëpia, ajo ka dalë në ballkonin e shtëpisë dhe është hedhur nga kati i pestë. Sipas banorëve të lagjes, 88-vjeçares Boduri i kishin vdekur një muaj më parë djali dhe bashkëshortja e tij dhe kjo dhimbje e kishte çuar në depresion. Dy rastet e fundit e çojnë në 41 numrin atyre që tentojnë t’i japin fund jetës nëpërmjet vetvrasjes dhe në 31 numrin e atyre që  i kanë dhënë fund jetës në menyrë tragjike në qarkun e Beratit.

Abedin Kaja

Plagoset rëndë duke u hedhur nga makina ushtari

Rreth orës 13:30 të ditës së djeshme, 20-vjeçari Alit Korra  nga fshati Dardhe, komuna Roshnik,  efektiv i repartit ushtarak Vërtop, pasi është kthyer nga fshati Dardhë, nga ku kishte qënë me lejë, ka zbritur në fshati Fushë-Peshtan dhe aty i ka hipur nga mbrapa pa e parë shoferi një makine tip “Saurel” me targa SK 1463 A me pronar Skënder Hoxha nga fshati Duhanas. Në afërsi të reparti ushtarak Vërtop ku kryente qendrën e stërvitjes ushtari është hedhur nga makina pa dijeninë e shoferit, ndërsa ajo ka qenë duke ecur me shpejtësi normale. Pasi ai është hedhur ai ka rënë në tokë duke u dëmtuar rëndë në kokë dhe në pjesët e tjera të trupit. Menjëherë pas ngjarjes, një ambulancë e repartit ushtarak e ka shoqëruar atë për në spitalin rajonal Berat. 20-vjeçari Korra ka mbërritur në repartin e kirurgjisë në gjendje kome për shkak të dëmtimeve që ka marrë në pjesën e kokës. Meqënëse gjendja e tij ka qënë tepër e rënduar mjeku kirurg dhe reanimatori kanë gjykuar dhe dale në përfundimin që ushtari Korra të niset me urgjencë për në spitalin ushtarak Tiranë. Ka qenë ambulanca e ushtrisë ajo që e ka bërë shoqërimin në mënyrë urgjente të ushtarit për në Tiranë. Ushtari Korra kishte tre muaj që ishte mobilizuar si ushtar. Më pas shoferi i makinës tip “Saurel” Skënder Hoxha është shoqëruar për në mjediset e komisariatit të policisë Berat me qëllim zbardhjen e rrethanave të ngjarjes dhe për hetime të mëtejshme.        

Burg pa afat pengmarrësit përdhunues

Burg pa afat ka vendosur Gjykata e Faktit Berat për shtetasin Gramoz Myrteli, banor i lagjes “1 Maji”të qytetit të Kuçoves. 29-vjeçari Myrteli akuzohet për veprën penale “kryerje e marrdhënieve seksuale me dhunë ngelur në tentative”dhe “heqje e paligjshme e lirise”, të parashikuara perkatesisht  nga nenet 102/1,22 dhe 110 i K. Penal. Ngjarja për të cilën akuzohet dhe që ka marë vlerësimin burg pa afat nga gjykata e faktit Berat shtetasi G. Myrteli nga qyteti i Kuçoves, ka ndodhur në dt.04.12.05 kur rreth orës 17.00 të kesaj dite shtetasja M.H., vjeç 19, banore e së njëjtës lagje me dhunuesin, në kohën që po kalonte në rrugën pranë shtëpisë së G. Myrtelit është kapur nga ky i fundit dhe është futur forcërisht në banesën e tij. Më pas Myrteli ka tentuar që ta përdhunojë 19-vjeçaren M.H., por pa mundur që tia arrijë qëllimit, edhe pse ka qëndruar për orë të tëra me përdhunuesin dhe kjo  falë rezistencës së vajzës. Më pas 19-vjeçarja ka mundur t’u shpëtojë kthetrave të pengmarrësit dhe i është drejtuar komisariatit të policisë Kuçovë. Menjëherë në vendngjarje kanë shkuar forca të shumta policore nga ky komisariat, por pa mundur që të bëjnë në atë moment prangosjen e pengmarrësit përdhunues, pasi ai ishte larguar nga banesa e tij  menjëherë pas largimit nga kjo banesë të shtetases M.H.. Kanë qënë përpjekjet e vazhdueshme dhe puna intensive e agjentëve të policisë kriminale që pas grumbullimit të informacioneve, kanë mundur që të vënë nën pranga përdhunuesin 29-vjeçar G. Myrteli. Ky shtetas ka qënë i dënuar edhe më parë për veprën penale të plagosjes me thikë.  

Lajmëtari

VAZHDON GREVA E FURGONAVE TAKSI

Ka më shumë se dhjetë ditë që ka filluar greva e pronarve të 100 furgonave taksi në qytetin e Beratit.Shkak për ketë grevë është bërë riciklimi për t’u zbatuar i një udhezimi të ish-qeverisë Nano nga Ministria e sotme e Transporteve e qeverisë Berisha. Në udhezimin e mëparshëm të ish-qeverisë Nano që mban datën 28.01.02 Nr.370 thuhet se “Për modelet e licensave, lejeve, çertifikatave dhe autorizimeve për ushtrimin e veprimtarisë në transportin rrugor, modeli 105, pika 8 formulohet si: “Autoveturat taksi të kthehen bosh në rrethin e origjines. Në kthim ato lejohen të marin udhëtar vetëm brenda teritorit të rrethit, targen e të cilit mbajnë”. Ky urdhër është kerkuar për t’u zbatuar me anë të një tjetër urdhërese të leshuar në dt.28.01.05. Por edhe pse këto udhezime që u ndalojnë furgonave taksi që të marrin pasagjerë në kthim, ai nuk u zbatua asnjëherë nga ana e taksistëve, pasi edhe para tre vjetësh është protestuar nga ana e tyre duke i kerkuar Ministries së Transporteve që mos të zbatohet ky urdher. Por edhe pse ky urdhër nuk është zbatuar, ai nuk u shfuqizua nga ana e ish-Ministrit të transporteve. Me ardhjen në pushtet të qeverisë Berisha, Ministri i Transporteve L.Basha ka kerkuar zbatimin e urdherit të mëparshëm të nxjerrë nga ish-qeveria Nano që u ndalon furgonave taksi të marrin pasagjerë në kthim. Ky udhezim sipas grevistëve bënë që ata të falimentojnë, pasi nga fitimet që sigurojnë me të ardhurat e një rruge vetëm në vajtje të destinacionit, ata nuk shlyejnë dot as vlerën e naftes së harxhuar pa futur ketu taksat dhe sherbimet e tjera që duhet t’i kryejnë mjetit. Kryetari i shoqatës se furgonave taksi dhe njekohesisht zv-president i kesaj shoqate z.Ylli Xhamxhiu u shpre për gazetën “Greva do të vazhdojë dri në abrogimin e ketij udhezimi. Kjo është grevë për bukën e femijve tanë sepse edhe pa këtë urdhë, fitimi është minimal. Zbatimi i ketij urdhëri nga ana jonë do të thotë flakje në rrugë e mbi 110 shoferve që të ardhur të vetme kanë ato të siguruara nga kjo punë. Ky sherbim është më i preferuari nga qytetarët, jo vetëm për sherbimin cilësor që ofron, por edhe për shkak të çmimeve tepër të leverdisëshme, sepse ne aplikojmë çmimin prej 350 lekë për linjën Berat-Tiranë, çmim ky thuajse i barabartë me atë të autobuzave”, perfundon z.Xhamxhiu.

A.K.

ARRESTOHET LUSHNJARI PËR ARMËMBAJTJE PA LEJE

Njoftime nga drejtoria e policisë Berat bëjnë të ditur se më datë 08.12.2005 rreth orës 19:30 u bë arrestimi në flagrancë i shtetasit Ramazan Xhepaxhiu ,43 vjeç, lindur dhe banues në lagjen “Xhevdet Nepravishta” Lushnje,me arsim 8-vjeçar ,i martuar,i dënuar më parë për vjedhje dhe aksident automobilistik.Arrestimi në flagrancë i tij u bë për arsye se gjatë kontrollit të ushtruar në automjetin e tij tip Wolksvangen-golf me targa LU 8223 B ,me ngjyrë të zezë,u gjet në korskot dhe u sekuestrua në cilësinë e provës materiale një pistoletë TT-54 ,një kellf pistolete dhe një krehër pistolete me 5 (pesë) fishekë.Materialet i kaluan prokurorisë Berat për veprën penale të armëmbajtjes pa leje,vepër e parashikuar nga neni 278/21 i Kodit Penal. 

Stres politik

Çfarë po bëhet me reformën?
Kur Sali Berisha u vu në krye të koalicionit të djathtë dhe publikoi platformën e tij qeverisëse të duarve të pastra, jo vetëm të djathtët  tradicionale dhe militantët  e PD-së e mbështetën, por pati shumë dhe nga të lëkundurit, madje dhe nga socialistët e zhgënjyer nga qeverisja e korruptuar e partisë së tyre. Kreu i opozitës, por dhe drejtuesit lokalë të PD-së si dhe deputeti, por dhe kryetarët e partive aleate që u mbështetën te sigla e PD-së për t’u bërë deputetë, premtuan se lufta kundër korrupsionit do të ishte alfa dhe omega e qeverisjes së djathtë. Që të  bëhet kjo luftë, në radhë të parë duhet bërë zëvendësimi i atyre që drejtojnë këto institucione të atyre që instaluan korrupsionin për tetë vjet në sistemin qeverisës, aq sa vendi ynë u rendit si një nga vendet më të korruptuar të botës. Të korruptuar nuk ishin vetëm ministrat e deputetët, nuk ishin vetëm zëvendësuesit e tyre dhe drejtorët  e drejtorive. Të korruptuar kishte në çdo qytet me thasë. Mjafton të shikosh kontrollet që ka bërë kontrolli i lartë i shtetit. Të shikosh zhdoganimet, të shikosh mbledhjen e taksave, të shikosh rimbursimet e barnave, të shikosh se si janë harxhuar fondet, si janë ndërtuar shkollat, rrugët, urat, se si u shpërndanë librat, se si  janë trajtuar studentët, me një fjalë kudo që të hedhësh sytë, kudo që të shkosh, këdo që të takosh ndonjë nga ish-fitimtarët, por që janë akoma në krye të institucioneve do të shikosh një të korruptuar. Dhe në ato raste ku thonë se janë hequr, apo thonë se do të hiqen, ata që i kanë zënë këto vende thonë si engjëj e parimorë, 100% demokratë të formuar perëndimorë se nuk mund t’i heqin nivelet e dyta e të treta të punonjësve, të cilët në 1997 u zunë vendet e punonjësve, po të këtyre niveleve dhe për tetë vjet i lanë dhe shumicën dhe pa asistenca, sepse ua jepnin socialistëve militantë që kishin shkuar në emigrim, ku në shumicën e rasteve, e ndanin përgjysëm ata që e merrnin me ata që e jepnin. Nuk shpjegohet ndryshe mënyra se si u pasuruan kaq shpejt ata që nuk kishin as brekë në bythë për të veshur. Vërtetë që nivelet e para vodhën dhe u majmën, por dhe të dytat e të tretat nuk ngelën pas. Nuk thonë më kot ujku, ujku, por mos harroni se çakalli bën kërdinë!


Kështu dhe këta të vegjlit, por që bënin vjedhjet e mëdhaja nuk janë më pak të korruptuar e gjyhnaqarë se sa ata të niveleve të para.


Në ’97, ata që ranë sot nga karrigia jo me kallash e me plumba, por me zgjidhje e me vota, nuk ngurruan që të heqin dhe një infermiere e ta bëjnë sanitare, paçka se ajo ishte me shkollën përkatëse, të heqin inventarizuese e edukatore e t’i zëvendësonin me militantët e tyre dhe për këtë nuk patën  as frikë e as turp. Atëherë, ata që kanë ardhur në pushtet, përse duhet të kenë “frikë” e turp që t’i heqin ata që u  zunë vendet me pa të drejtë?! Vetë socialistët, personalisht shoku Majko, thotë se dhe reforma për pakësimin e administratës na paska qenë ideja dhe na qenka firmosur nga shoku Nano! Atëherë përse ulërijnë se Sali Berisha po na bëka namin me administratën? Me atë administratë që vetë shoku Fatos na e paska piketuar për t’u shkurtuar! Mbase shoku Fatos do të  hiqte dhe ata pak të ndershëm që i kishin ngelur dhe do të mbante ata të hurit e të litarit. Kurse Berisha po heq ata që do të mbante Nanua. E njëjta gjë po ndodh dhe nëpër rrethe. Këtu duhet të hiqen ata që kanë  abuzuar me detyrën dhe nuk janë pak. Janë me dhjetëra faturistë e policë të elektrikut që janë bërë bosa me lekët që në vend që t’i  derdhin në shtet, i futnin në xhepat e tyre. Janë me dhjetëra nëpunës të administratës që kishin diçka në dorë, që nuk bënin po të mos ua ngrohje xhepin. Pikërisht këta duhen hequr. Duhen hequr shefat e  policisë që shisnin pasaportat, ata që shesin vendet e punës, ata që këmbenin gjobën që i duhej paguar shtetit me lekët e thata që fusin në xhep e jo të hiqet polici i thjeshtë, që i japin këpucë e këmishë skarco se ministri vidhte miliona, gjoja për të mobiluar zyrën e tij. Kush ka vjedhur, kush ka abuzuar duhet të hiqet! (Këta në fakt kanë vjedhur  e kanë abuzuar të tërë, sepse vetë partia e kishte ngritur në sistem korrupsionin e vjedhjen, se po të mos ishte kështu, nuk do t’i kishte dënuar populli me votën e lirë për të lënë karriget që morën me puç! Me harbutin duhet sjellë harbutshe. Në  mënyrë harbute i dëbuan demokratët nga puna, harbutshe. Le të ikin dhe këta që i zunë ato vende. Isliut, sillju isliçe, harbutit, harbutëshe. Kështu thotë populli. Dhe kur thotë populli, e ka thënë Zoti vetë. Prandaj demokratët e thjeshtë pyesin: ç’po bëhet me reformën? Mos vallë ata që janë në krye të institucioneve ndjekin taktikën, dje më mbajte ti mua në punë me gjithë familje e farefis, sot do të  mbaj unë ty me gjithçke për zemër. Nesër në ardhsh ti, do të më mbash mua. Duket se kjo “formulë” ka funksionuar dhe për tetë vjet me radhë.

Bujar Orizaj

Kinemaja është bërë tashmë rrëfenjë dimri...

Na ishte një herë një kinema
Bujar Orizaj

Partia e Punes dhe qeverisë që emëronte ajo, veprat dhe objektet sociale i ngrinin vetëm kur e kërkonin interesat dhe nevojat e partisë. Kështu që, meqë Partia e kishte rritur shumë numrin e anëtarëve të saj, sallat ekzistuese nuk i plotësonin kushtet për të mbajtur brenda mureve  numrin e duhur të anëtarëve të partisë, të cilët një herë në katër vjet zgjidhnin delegatë për në kongreset e partisë së tyre, por dhe për kongreset e Frontit, Demokratik, të BPSH, të rinisë, të grave, të kooperativave. Mblidheshin aq shumë kongrese, saqë nuk mbahen mend të tërë. Sallat e teatrit të estradës dhe ajo e kinemasë së vjetër, nuk i nxinin  më dot  700 vetë, nga të cilët do të zgjidheshin delegatë të PPSH të qytetit të Beratit. Kështu që u bë një ndërtesë e re e cila shërbeu dhe për mbledhje, por aktivitetin kryesor kishte atë të shfaqjes së filmave. Për shfaqje teatrale nuk ishte funksionale, sepse kishte skenë të vogël dhe të papajisur me gropë orkestre dhe me kabina  e dhoma zhveshje për aktorët.


Megjithatë për të apasionuarit e kinemasë, qe një objekt  i realizuar mirë dhe bukur. Salla poshtë, plateja, ishte me pendencë, gjë që bënte të mundur shikimin pa problem dhe nëse përpara kishe një shikues të gjatë. Po kështu dhe pjesa tjetër, ku çmimi ishte më i shtrenjtë ishte akoma më komod sesa plateja. Deri në vitin 1992 ajo punoi dhe si  kinema. Ndërsa sot nuk e kuptojmë dot që një objekt i tillë të rrijë “batall”, pa u shfrytëzuar. Dikur, lart qe një qendër kulturore dhe teatri i kukullave. Poshtë ushtronte aktivitet një sekt fetar, i futur kontrabandë, si çdo gjë që u fut te ne. Pas largimit të tyre, në hollin e ish-kinemasë, zhvillojnë stërvitjet ekipet e pingpongut, të cilët duhet theksuar, me kulturën që kanë ata si sportistë, por në radhë të parë trajneri i tyre i apasionuar dhe i kulturuar, ka krijuar një mjedis që të çlodh kur futesh, por dhe të edukon e të fton që të respektosh dhe punën e pastruesit të palestrës, punëtorit të palodhur Fatbardh Guri. Kështu, sportistët, të drejtuar nga i mirënjohuri Xhoxhi Skufi, si dhe punëtori Bardh Guri kanë bërë që kjo ndërtesë të mos degjenerojë siç ka degjeneruar salla brenda. Këtë objekt e ka në pronë bashkia e qytetit, por u bënë të paktën 10 vjet që për të nuk kujtohet kush që ta kthejë në gjendjen normale dhe në funksionin për të cilën është ndërtuar. Dikur qytetarët beratas, kur ishte drejtor i kinemasë i madhi Viktor Stratobërdha, shikonin 2-3 dhe 4 filma në ditë. Beratasit e duan kinemanë, sepse janë popull me kulturë. Këtë e tregon dhe ngritja e  kinemasë që në vitet e mbretërisë shqiptare (çudi  shumë gjëra janë ngritur për herë të parë gjatë mbretërimit të Zogut të Parë që komunistët ia mohuan gjithçka të mirë që bëri për këtë vend e për këtë popull. Po sot, përse hesht ky objekt i kulturës, ku mund të mblidhen  e të shijojnë kryevepra të kinematografisë botërore, jo vetëm të rinjtë, por dhe të rritur të çdo moshe? A nuk mund të bëhet kjo një kinema moderne? Mund dhe duhet të bëhet! Ish-deputeti i qytetit për tetë vjet premtoi dhe gënjeu. Ish- kryetari i bashkisë për tre vjet premtoi dhe gënjeu. Deputeti dhe kryetari aktual i bashkisë akoma na japin të drejtë që të themi se na kanë gënjyer. Deputeti, vetëm se ka premtuar, por sapo e ka filluar mandatin, ndërsa kryetari i bashkisë, është më shumë gjyhnaqar sepse ka një kohë më të gjatë që është në atë karrige ku dhe mund të kërkojë fonde për të bërë një kinema model, por dhe mund të gjejë fonde nga institucioni që drejton. Na vjen keq, që shpesh herë u themi jo vetëm fëmijëve të fëmijëve, por dhe miqve e shokëve tanë nga qytete të tjera, dikur Berati kishte një kinema. Shpresojmë që kryetari  i bashkisë, në përfundim të mandatit të tij si qytetar i parë i qytetit, do të bëjë diçka për t’i lënë një kujtim të bukur qytetarëve të vet? Dhe deputeti, meqë në ministrinë e kulturës takohet shpesh, duhet t’i kërkojë fonde që ta bëjë qytetin  me kinema, ashtu siç janë Tirana, Durrësi, Shkodra, Vlora, Korça, Elbasani. Dhe ne beratasit nuk jemi më pak të kulturuar dhe artdashës duke futur brenda dhe artin e magjisë së shtatë, kinemanë!

Deputet na ka marrë malli

Do pranuar nga të tërë, si të majtët e të djathtët, se kandidati i PD-së, doktor Mehmet Xheka, u bë deputet, sidomos nga rezultatet e votimeve në lagjen “D. Kastrioti”, “Kushtrim”, “Jani Vruho” dhe Uznovë. Ishin këto rezultate që e përmbysën fitoren e deputetit socialist Flamur Rogu. Do pranuar se të rinjtë e këtyre lagjeve, qenë ata që ndryshuan dhe mendimin e tërë banorëve se këtë radhë duhej votuar për të djathtën, sepse qeverisja e majtë, nuk kishte bërë asgjë për përmirësimin e kushteve të jetës e të  përmirësimit të gjendjes ekonomike. Ata kishin parë se qeverisja e majtë e drejtoi qytetin me të ardhurit nga fshati, me klane e tarafe. Ishte e mjaftueshme të shikoje sa drejtorë institucionesh  ishin nga qyteti e nga fshati. Këto  bëheshin jo se nuk kishte qytetarë të zotë, por sepse klanet e fshatit dhe tarafet e tija ishin më të forta se sa ata të qytetit. Nuk na hyn në punë se si drejtoi PS dhe përse humbi ajo.  Ne na duhet të dimë, e presim që si PD-ja , si deputeti i vetëm që fitoi, të vlerësojnë punën e këtyre seksioneve, duke u gjetur punë. Jo, në asnjë jo të tërëve, sepse nuk ka vende pune për të gjithë, por të paktën për ata familje më në nevojë. Të sigurohet një njeri me punë në shtet! Në këto seksione ka anëtarë të PD-së me moshë të re dhe me arsim të lartë, por deri më sot nuk u është dhënë asnjë premtim, përpos atyre kur ishin ditët e nxehta të fushatës, ku disa nga këta përfunduan dhe në komisariat e u gjobitën pse kallzoheshin nga aktivistët e PS-së, që i kishte “punësuar” në zyrën e deputetit, sepse shkruanin parulla kundër Fatos Nanos. Deputeti i zonës, nuk duhet të harrojë në asnjë mënyrë se burri kur flet e mban fjalën! Për fat të keq, më duhet të them se që kur ka marrë mandatin e deputetit, nuk është dukur më në lagjen më të varfër që i dha fitoren. Por që dhe ai i premtoi shumë. Deri tani nuk është kujtuar të të pyesë se ç’është bërë me premtimet e tija. Anëtarët e këtyre seksioneve po presin që deputeti të kujtohet që të vijë, të paktën t’i pyesë se si po ia kalojnë me socialistët që drejtojnë institucionet akoma pa lëvizur nga vendi. Nuk e kuptojmë pse deputeti  ynë i nderuar, zoti Mehmet Xheka, nuk shpenzon një pjesë të vogël të kohës së tij kur vjen në Berat që të vijë të kujtojë e të takojë ata  që ditën e fushatës e ndoqën pas në çdo lagje duke i dhënë ndihmesën dhe përkrahjen morale në çdo takim? Nuk na vjen mirë që deputeti vjen në Berat dhe kujtohet të takojë vetëm drejtuesit e lartë të partisë apo dhe ata të institucioneve. Ndërsa për ata që po bëjnë shumicën e elektoratit, për ata që mbrojtën votën e hedhur e nuk e lejuan që të vidhej, nuk kujtohet se janë gjallë. Tani elektorati i tij nuk ka më nevojë që të vizitohet pa para, sepse ka mjekë kardiologë që nuk e kanë mendjen te seanca  plenare e te ligjet, por te të sëmurët. Elektorati i tij ka nevojë që ato që mendon t’ia thotë në sy, si burri burrit se ç’mendon për mënyrën se si po e bën reformën PD. Kjo mund të jetë çdo gjë, por vetëm reformë nuk është. Eja deputeti ynë, se na ka marrë malli!

Gangrena 

e një pallati

Në vitet 1964-65 ishte pallati më i bukur i qytetit, sapo qe përfunduar nga NSHN-ja e Beratit. Qe një pallat që lakmohej dhe çdo njeri do të donte të ishte banor në njërin nga apartamentet e tija. Në të ishte një burim, ku shuanin etjen, kur nuk kishte ujë jo vetëm banorët e pallatit dhe të lagjes, por ne të  lagjes së “tërmetit” dhe njëkatëshet, ishim të “abonuar”, sepse autoboti që na furnizonte vitet e  para të banimit në atë lagje, nuk vinte rregullisht. Nën këmbët e tij, ky burim  në ditët e netët e nxehta të verës, mblidhte gratë e pallatit që shijonin jo vetëm ujin e pastër e të kulluar, por dhe freskoheshin nga ajri i freskët që dilte nga guva e burimit. Po sot, a do të dëshironte vallë kush ta kishte shtëpinë aty? Me siguri që jo. Një banor i këtij pallati, më tha se kërkonte ta shiste shtëpinë që kishte në këtë pallat, por nuk po ia blen njeri kur shikon se si është gjendja prapa tij. Ç’ka ndodhur? Duke qenë se kanalet e ujërave të zeza kanë qenë bërë që në vitet e monizmit, që ishin planifikuar për një numër të caktuar banorësh e që sot janë  tre dhe katërfishuar, që janë bërë shumë ndërtime të reja mbi atë pallat, por dhe se dyqanet kanë bërë modofikime të kanaleve të WC-ve të tyre dhe meqë kanali është amortizuar dhe bllokuar, fekalet dalin në sipërfaqe. Gjendja është e padurueshme! Banorët nuk guxojnë të hapin dritaret, era e rëndë kundërmon amoniak e era kërmë.  Fëmijët nuk lozin dot më si përpara shkallëve të pallatit. Njeri nuk mund të mbushë më ujë, kur çezmat vijën të pista. Atëherë fajin kush e ka? Një është përgjegjës për këtë, vetëm bashkia, ajo i ka tërë mekanizmat për ta rregulluar këtë palo kanal që nuk është më i gjatë se 20-30  ose 50 metër! Pse për  50 m tubacione të reja, për sistemimin e disa kanaleve të tjerë dytësorë, që sjellin prurjet e tyre te ky kanal, para këtij pallati të “dënuar” me pa të drejtë, të rrezikohet jeta e qindra qytetarëve? Thamë që ka përgjegjësi bashkia dhe ndërmarrja e ujë-kanalizimeve, por jo më pak faj kanë vetë qytetarët, sidomos banorët e pallatit. Jo sot (përse dhe jo sot), por që kur ky fenomen u shfaq, duhet të kishin dalë në rrugë, të kapnin prej veshi përgjegjësit e kësaj katraure të pashoqe, të hidhnin në gjyq të tërë ata që e kanë në dorë këtë punë për ta bërë e nuk e bëjnë. Le ta gjejë gjykata përse  nuk duan. Le ta gjejë gjykata përse e lejojnë një gjendje të tillë. Dorëjashtë nuk është as shëndetësia. Ajo i ka zyrat pranë këtij pallati. Doktorët që e drejtojnë shëndetësinë e  dinë se çfarë rreziku ka ky kanal që kalon mbi sipërfaqe ujërat e zeza? A e dinë këta zotërinj se po të kishin shtëpinë këtu ata vetë, gratë do t’i kishin dëbuar nga krevati, nëse nuk rregullohej kanali brenda javës! Ish-deputeti i qytetit mori nga 2 milionë lekë për çdo muaj për 96 muaj. Ai qe pranë qeverisë e kryetarit të madh, jo pak, por për 2920 ditë e  nuk u kujtua t’i thotë një fjalë për këtë “kombinat” infeksioni. Dhe ish-kryetari i bashkisë, qëndroi jo pak dhe mori nga 1 600 000 lekë të vjetra në muaj, pati dhe gurin dhe arrën për 1095 ditë dhe nuk u kujtua e nuk luajti as gishtin e vogël të dorës. Kjo punë nuk bëhet, sepse fondi që duhet për të është i vogël, do të duhen vetëm disa miliona, kështu që  për ata që duhet ta bëjnë këtë punë nuk tepron ndonjë thelë e majme. Këta duan thela të mëdha e jo thërrime e kokla mishi. Banorëve mirë t’u bëhet, ata kanë frikë se u prishet imazhi i partisë, ata si ajo gruaja që ka hyrë në histori, janë gati që të durojnë edhe erën e keqe, të rrezikojnë edhe jetën, vetëm partisë të mos i prishet gjaku dhe t’i nxjerrin  telashe. Dhe në intervistat që japin nëpër televizione me gjysmë zëri, thonë se  nuk e dinë se kush e ka fajin e nuk  bërtasin e ulërijnë se faji është  aty te ata njerëz që për tetë vjet vetëm vodhën e rropën taksat tona dhe qyteti është në këtë gjendje. Si qytetar, jo i kësaj lagjeje e i këtij pallati, i bëj thirrje deputetit të PD-së z. Mehmet Xheka, në radhë të parë si mjek, që e kupton rrezikun që paraqet ky kanal për shëndetin jo vetëm të banorëve të këtij pallati, por dhe më gjerë, se mizat nuk ka doganë që i ndalon, që të përhapin mikrobet e mundshme, që mund të marrin nga këto ujëra të ndotura që kullojnë në sipërfaqe. Të bëjë të pamundurën e të nxjerrë një fond shumë modest, duhet dhe t’i japë fund kësaj gangrene që ka mbërthyer këtë pallat.

Agim Mehqemeja nderohet me titullin “Vexhi Buharaja”
Më 4 dhjetor 2005, pikërisht në ditën e lindjes, në një nga sallat e pallatit të kulturës “Margarita Tutulani”, bashkë me promovimin  e librit të ri “Dashuri të gdhendura në gurë”, botuar me rastin e 70-vjetorit të tij, z. Agim Mehqemeja i jepet titulli shumë i nderuar “Vexhi Buharaja”, dhënë nga bashkia dhe këshilli bashkiak, me këtë motivacion”


“Për një veprimtari të gjatë dhe të përkushtuar si mësues dhe drejtues i arsimit, me përgatitje e nivel të lartë profesional, si studiues, si krijues e poet, me kontribute të veçanta në fushën e puiblicistikës dhe ndihmesë në fushën e kulturës.”
Në takimin e organizuar merrnin pjesë prefekti i Beratit, z. Roland Bejko; kryetari i bashkisë, z. Fadil Nasufi; deputeti i Beratit,  z. Mehmet Xheka; drejtori i drejtorisë arsimore, z. Yzedin Hima; anëtarë të këshillit bashkiak, intelektualë, krijues dhe studiues, miq, dashamirë,  gazetarë. 

Salla ishte mbushur plot e përplot. Të gjithë njerëz të nderuar të qytetit, që si asnjëherë e ndoqën me shumë vëmendje gjithçka u tha në këtë takim jubilar. Me emocione e ndoqën këtë takim edhe e shoqja e tij, Myfareti, fëmijët: Gëzimi, Yllka dhe Merita, nipërit: Desareti, Feriti, Dajlani, Fatmiri, Visari dhe  Ada, mbesa  e tij., Shpëtimi. Mungonte vetëm Fatjoni, që ndodhet në Itali.”

*
“Të festosh një përvjetor, të sjellësh e risjellësh jetën e një mësuesi, poeti, studiuesi dhe publicisti,- tha në fjalën e hapjes z. Kadri Kuka, drejtor i qendrës kulturore,- është një veprim qytetar. Të vlerësosh vlerat e një njeriu të letrave, është një nder që e zbukuron jetën e një qyteti.  Është ngjarje jo vetëm për familjen e tij, por dhe për qytetin, sepse z. Agim Mehqemeja gjithçka e ka vënë në shërbesë  të qytetit të tij të dashur. Ndaj sot atë çka ai ka investuar në vite, i rikthehet me dashuri e respekt. Z. Agim Mehqemeja është një intelektual i njohur i qytetit tonë, një njeri publik  me një ndihmesë të madhe në fushën e arsimit dhe kulturës. Drejtësia, përkushtimi, veprat e botuara, jeta aktive në fushën e artit e të publicistikës e ka bërë atë një emblemë kulturore. Në këtë 70-vjetor gjithë komuniteti i artistëve i uron shëndet, jetë të gjatë dhe krijimtari të frutshme letrare.”


Më pas e mori fjalën kryetari i bashkisë, z. Fadil Nasufi. Pas përshëndetjes së rastit, ai tha: 


“Ashtu si të gjithë ju, edhe unë kam kënaqësinë të marrë pjesë e të përshëndes këtë takim që organizohet për nder të 70-vjetorit të ditëlindjes së mësuesit, poetit, studiuesit, shkrimtarit dhe publicistit Agim Mehqemeja.


Si kryetar i bashkisë, unë ju përgëzoj dhe ju falënderoj për kontributin e çmuar që keni dhënë në fushën e arsimit dhe të pedagogjisë në Berat, për studimet e vlefshme me rëndësi dokumentare dhe promovuese për Beratin, për krijimtarinë dhe profilin tuaj letraro-artistik, si dhe për zërin kurajoz e progresist në publicistikë.


Janë këto arsyet që këshilli bashkiak i Beratit, duke vlerësuar jetën, punën, vlerat dhe krijimtarinë tuaj, me rastin e 70-vjetorit të ditëlindjes suaj, i dashur Agim, ju akordon titullin “Vexhi Buharaja”.


Vexhi Buharaja është emër i madh, që përfaqëson mençurinë, fisnikërinë, humanizmin, njeriun e ditur e të sakrifikuar, dijetarin poliedrik, studiuesin skrupuloz dhe  gjuhëtarin e përkthyesin poliglot.


Historia nuk na krijon gjithmonë kryqëzata të lavdishme, por na jep gjithmonë mundësi. Këto mundësi janë veprat e mira dhe emri i mirë. Ju prof. Agimi, në këto 70 vjet të jetës suaj, keni ditur të bëni me përgjegjësi detyrën tuaj dhe sot jeni një shembull mirësie dhe produkti të vlefshëm për gjithë brezat në rrugën e qytetërimit e të veprave të mira që duhet të lëmë pas.


Gëzuar 70-vjetorin! Gëzuar tirullin “Vexhi Buharaja”, të cilin kam nderin t’jua dorëzoj!” 


70-vjeçari Agim Mehqemeja në fjalën e vet, e quajti një vlerësim tepër të madh që i bëhej duke i dhënë këtë titull të veçantë që do ta pëlqente me kënaqësi kushdo. 

“Dëshira ime ishte që në këtë përvjetor të dilja me prezantimin e një libri të ri,- e nisi fjalën z. Agim Mehqemeja.- Dhe  ky libër mendoja të ishte antologjia poetike “Poetë beratas në shekuj”. E mendoja kështu se pikërisht ky libër do të ishte dhurata më e mirë për të gjithë krijuesit dhe qyetarët beratas.  Ky libër që fillon me poetët e vjetër që nga Muçi Zade i shekullit XVII dhe deri te  Omer Sadedini, për t’ia lënë vendin 17 poetëve të mbishkrimeve, që nga Nabiu i shekullin XVII dhe deri te Sali Durdinë i fillimit të shekullit XX, për të vazhduar me poetët e Rilindjes dhe të Pavarësisë, me Mehmet Ali Vrionin, vlerësuar nga i madhi Faik Konica, për t’u mbyllur me Margarita Tutulanin e për të vazhduar më pas me poetët e viteve të Pasluftës. Janë gjithësej 64 autorë. Midis tyre dhe i madhi Vexhi Buharaja.

Në pamundësi për të gjetur ndonjë burim financiar, zgjodha midis veprave të mia të pabotuara librin që prezantohet sot “Dashuri të gdhendura në gurë”. Botimin e këtij libri e mbështeta në kursimet e mia modeste dhe në ndihmesën e botuesit Kasëm Mahmutaj, kompjuteristes Anxhela Bibo, që realizoi artin grafik të librit, si dhe të Nikolin Aliaj që realizoi një shypje cilësore si dhe kopertinën.

Zgjodha këtë libër, sepse këtu gjendet Berati  me legjendat e tij, me historinë e shkruar dhe të pashkruar, me personazhe realë dhe irealë, që ngrihen nga varret ku prehen dhe tregojnë lidhjet e tyre me qytetin. Edhe guri ngrihet si simbol, por edhe si një personazh i personifikuar, që lidh ngjarjet e të tri novelave. Për rastësi, pa e ditur se emri i tij do të shërbente si një titull nderi për mua, edhe Vexhi Buharaja është personazh i njërës pej novelave të këij libri.”

Më pas ai tregon lidhjen e ngushtë shpirtërore që ka vepra e tij studimore, letrare dhe publicistike me figurën e të ndriturit Vexhi Buharaja:

“Vexhi Buharaja ze një vend të veçantë në krijimtarinë time. Ai gjendet i përfaqësuar në veprën “Këngët e Beratit”, në antologjinë “Poetë beratas në shekuj”, e kam personazh në prozën “Një bisedë pranë varrit të Kurt Pashës”, botuar në vëllimin “Nyja tri”,  dhe në librin e lartpërmendur. Për  jetën dhe krijimtarinë e tij kam botuar disa artikuj dhe kam kumtuar në sesione shkencore…, prandaj e vlerësoj në veçanti marrjen e këtij tituli, dhe ia quaj për nderë atyre që e menduan dhe e aprovuan.” 

Për jetën dhe veprimtarinë në fushën e arsimit  të studimeve dhe të krijimtarisë letrare e morën fjalën shumë nga pjesëmarrësit.

Z. Asllan Sulo foli për fillesat letrare të autorit që në vitet e shkollës pedagogjike.

Z. Qerim Hysenbegasi, miku dhe shoku i tij i vjetër, ai që i ka njohur veprat e autorit që në dorëshkrim, foli për poezinë e tij, për prozën e tij poetike dhe në veçanti për gjuhën dhe lirizmin që ndeshet edhe në vëllimin e tij të fundit “Dashuri të gdhendura në gurë”.

Z. Viktor Papa foli për përshypjet që pati për librin e parë me proza poetike të autorit me titullin e veçantë “Nyja tri”:  

“Edhe pse punonim në një shkollë  dhe e njihja krijimtarinë e tij të mëparshme, kur lexova librin  “Nyja tri”, thashë: vetën tani po e njoh me të vërtetë Agimin si krijues.”

Z. Sotiraq Mishxhiu u përqendrua në vitet e fëmijërisë së autiorit, në lidhjet e tij me librin, me traditat e famijles Mehqemeja, në fqinjësinë e mirë të prindërve të tij Ferit dhe Ballkëze me familjet e njohura Basha dhe Mishaxhiu, në njohjet fëmijërore me të motrën që sot nuk ndodhet në këtë tubim, pasi është larguar në Amerikë, me të vëllanë Fatbardhin që e thërrisnim Totosh, në shoqërinë e tij me Dhimitraq e Mihali Mishaxhiun, Sherif Bashën, Petraq Boçen…

E veçantë ishte edhe fjala e mësuesit veteran Miti Kusta:

“Sukseset e Agimit duhet t’i shohim të lidhura ngusht me traditat krijuese dhe atdhetare të familjes së tij dhe të fisit të nënës, që është nga familja e madhe dhe e dëgjuar Klosi, që kanë qenë luftëtarë dhe atdhetarë të përhapjes së shkollës shqipe dhe të mbrojtjes së çështjres  kombëtare.”

Edhe diskutantët të tjerë zbuluan anë të ndryshte të veprimtarisë së tij krijuese. Midis tyre bëri përshtyopje fjala e ish-myftiut të Beratit Qeramudin Durdia, bashkautor me z. Agim Mehqemeja në librin “Hapësira të kulturës islame”; deputetit të Beratit, mjekut të tij të nderuar, Mehmet Xheka; Jorgji Bendit, që i dhuroi edhe një trëndafil sapo e takoi, dhe Stavri Bobos, një nga bashkëpunëtorët e pandarë të gazetës “Lajmëtari”..

Një dhuratë të veçantë i dorëzoi valltarja e njohur betase Xhemali Nova. Ajo përshëndetjen e saj e shoqëroi me një kartolinë të bukur,  me një poezi të shkurtër dhe me një karafil Berati të kultivuar prej saj.

Pas takimit i dorëzoi një diskutim, që s’mundi ta bënte të njohur për mungesë kohe, edhe  z. Fetah Mimani.

“Dua të nënvizoj,- thuhet në këtë diskutim,- se janë të rrallë ata njerës që ditën të arrinin suksese, të përballonin vështirësi dhe rreziqe, duke patur edhe ngarkesën e biografisë. Dhe gjithçka arriti ai, nuk janë rastësi, ato kanë një bazë të fortë, rrënjët te qytetaria e fisit Mehqemeja, të cilët kanë bërë emër në fushën e krijimtarisë dhe të kulturës. Unë nuk di shumë për brezin e vjetër, po kam dëgjuar për avokat Xhevdetin, për financierin universitar Izet Mehqemeja, që u arrestua nga gjermanët dhe u vra në kampin e Majdanekut, për Muhametin që la studimet për mjekësi në Itali dhe iu kushtua luftës për liri, për Namikun, poetin që vdiq për një ideal të ri kombëtar, për Samiun, profesorin e talentuar në fushën e kimisë, për Lejlanë mësuesen e përkushtuar. Dhe të gjithë këta dhe të tjerë, janë ata që krijuan atë shtrat mbi të cilin u ngrit edhe Agimi,  të cilin po e nderojmë të gjithë. Ai duke i lënë një thesar qytetit të tij, ka shtuar edhe në thasarin e traditës së tij familjare, sepse ai diti të ruajë mitin e fisit të tij. 

Një përshëndetje të veçantë i dërgon edhe z. Fiqiri Tartari, i cili nuk mundi të vinte në takim për arsye shëndetësore.       

Pas recitimit të dy krijimeve nga aktorë të rinj, e mori fjalën  z. Namik Selmani. Ai nën titullin “Himn për dashurinë njerëzore” jep mendime për librin e fundit me novela “ Dashuri të gdhendura në gurë”

“Është një zakon i bukur mes njerëzish që në përvjetorët e ditëlindjeve të çdo moshe veç buzëqeshjeve, urimeve, dollive familjare e ato të miqve, tepër të natyrshme për të gjithë, të ketë  dhurata simbolike. Të shenjta apo surprizuese. Spontane dhe mbresëlënëse. Veç sot në këtë takim të bukur miqsh ky rregull i pashkruar është prishur. Poeti dhe studiuesi Agim Mehqemeja që sot ka ditëlindjen e një përvjetori, moshën e të cilit nuk dua ta përmend, është vetë surpriza më e bukur. Është ai që aq miqësisht na detyron që t’ia shtojmë urimet e rastit. Na ka vënë në duar librin e tij të radhës që ka një titull domethënës “Dashuri të gdhendura në gurë “. 

Janë tri novela në këtë libër të botuar nga  “Lirsan Ekspres” këtu në Berat. Janë tri dritare të rrëfimit artistik  që lidhen bashkë nën hijen e dashurisë e legjendës, që rrinë në sfondin e një qyteti me aq histori e legjenda, por dhe me aq poetë e rrëfimtarë që e sjellin në kujtesën e bashkëkohësve këtë rrëfim. Në secilën prej tyre ne ndiejmë aromën e mallit për Beratin e rrugicat e tij. Veçse autori, falë talentit të tij rrëfimtar, shkon shumë më larg se të tjerët, pasi ka qëmtuar si askush tjetër prej tri dekadash me qindra e qindra këngë popullore, me mijëra fjalë nga urtësia popullore, legjenda e rrëfenja.  Ai ka marrë prej tyre jo vetëm gjykimin  e artë të popullit, por dhe tharmin e tyre. Ka marrë realen dhe irealen. Tokësoren e qielloren. Legjendën e historinë të jetësuar te to. Mbi të gjitha, ka marrë zinxhirin e përjetshëm të dashurisë e urrejtjes që ka përshkruar jetën e të gjithë brezave. Na e ka dhënë  këtë binom brilant në disa libra të botuar  në vitet e kaluara, si në “Nyja tri”, “Qyteti i këngëve” apo “Njeriu pa kokë “


… Kur vjen vjeshta, në mënyrë të natyrshme kujtojmë pranverën. Po kështu ndodh edhe kur vjen stina e moshës së vjeshtës. Po unë them me plot bindje se në prozën elegante të Agim Mehqemesë gjen sfidën e përjetshme të pranverës, të punëshumit. Ata që kanë punuar me të, që kanë jetuar me të, që kanë dëgjuar regëtimat e fjalës e të shpitit të tij poetik, duhet të më besojnë sinqerisht në atë që them. Se, a nuk është pranverë respekti, puna, pasioni i tij, përkushtimi i tij për kulturën e qytetit të tij, Beratit?


Në fletën e fundit të librit me novela çdo lexues merr mbresa të veçanta . Është një gjini pak e trajtuar nga autorë shqiptarë në këto 15 vitet e fundit e duket që në punën  e tij ka marrë duar mjeshtri. Në të të rrëmben kaltërsia e rrëfimit, mençuria e traditës. Të gjelbërohet ëndrra e të fisnikërohet shpirti. Të bulëzon lastari i mirënjohjes për këtë sfidant të moshës. Me plot gojë mund të themi se të trija novelat mund të quhen edhe poema në prozë. Është një stil  rrëfimi që ia rrit dhe më tepër personalitetin dhe origjinalitetin krijues. E kemi parë këtë rrëfim në librat e mëparshëm, veç këtu ai është më i plotë, më i sigurtë, më i spikatur. Në to nuk ka përshkrime të gjata të natyrës, por lexuesi e ka shumë të lehtë ta prekë natyrën në të katër stinët nëpërmjet rrëfimit tepër origjinal. Edhe pse emri i Beratit nuk është përdorur asnjëherë në vëllim, ai është i pranishëm në çdo rresht, në çdo toponim. Të tillë mund të përmendim: Qyteti I Gurtë, Mali i Thatë, Kafeneja e Breglumit, Lagjja e Përtejlumit, Ura e Gurtë. Në të tri novelat ai ka marrë përsipër me zërin e tij të na japë artistikisht atë dyluftim të egër, të përjetshëm mes dashurisë e urrejtjes, mes mirësisë e ligësisë. Në fund të novelës së parë “Fjala e pathënë e  një murane’”, ai shkruan: “... Luftën mos e mendo kurrë të mbaruar. Gjarpri në zgafellën e vet pret stinën e vet, por përballë dashurisë ai bëhet i parrezikshëm...”  Po kaq befasues ai bëhet edhe në novelën të titulluar “Ndëshkimi i dytë i Sizifit”. Rrëfimi i tij ka shumë kulturë, ka shumë art. Ai shkon më tej me kalërimin e penës së tij. Deri në mitologjinë antike, me Mitin e Sizifit, veçse duke e futur atë në mjediset e Qytetit të Gurtë. Shumë i guximshëm e ambicioz, kur ai merr përsipër të japë jetën me fitoret e humbjet e saj, me intrigat e sinqeritetin. Novela e tretë “Ingjiri i Ylljetit”, me lirizmin, me vargje të këngëve popullore është shkruar mbi legjendën e njohur të Zarizanit në Berat. Është vërtet një mrekulli. Unë do të thoja se është një nga krijimet më të ndjera të tij. Për të ilustruar stilin e tij do të citoja një fragment nga kjo novelë:

“... Atë natë dashuria ndoqi nga pas hënën. Hëna ishte e plotë. Çante plot dritë midis reve. Atij çasti më lindi një mendim i marrë. Të kërkoja nëpër prushin e dashurisë së asaj nate. Të kërkoja... Ndoshta mund ta gjeja qoftë edhe një shkëndijë tradhëtie. Po asgjë nuk pashë. Ajo jetonte me mua. Brenda dashurisë së saj. Më shtrëngonte fort. Dhe heshtte...”

Me këtë libër të ri unë them me plot gojë se edhe Berati ka Poradecin e Kutelin e vet. Duhet të flisnim e të shkruanim shumë më tepër për këtë libër. Kur të lexohet nga lexuesit, sidomos nga më të rinjtë, të gjithë do të provojnë mbresa të reja. Unë do ta përfundoja këtë fjalë me urimin e thjeshtë njerëzor: “Faleminderit poet, që na dhe aq shumë dashuri kur ajo na mungon!” 


E më tej, do të kërkoj që të bashkoheni me emocionet e mia në një poezi të shkruar për këtë përvjetor. Takimi u mbyll me dhënie autografesh nga autiori.

Lajmëtari
Dora misterioze drejt krijimit ... 
... ose ndryshe : ç’është arti ?
Flurans Ilia

- Etyd mbi të vërtetën -

Nga të gjitha mendimet e thëna ose të parathëna në raport me artin, një mendim i thjeshtë më tepër, besoj se asnjëherë nuk është keq të thuhet. Njësoj si në harkun kohor të ankthit të pritjes, shigjeta pret (në fakt ka pritur për shumë kohë), dorën e Odiseas për ta shtrirë. Në kthimin e tij megjithëse i maskuar si endacak, Odisea arriti t’i dëshmojë të gjithëve, veçanërisht Penelopit të tij të dashur, se... ekziston ! 
Mjafton ky moment. I vetmi më i rëndësishmi i të gjitha momenteve të jetës së tij që e vendos Atë përballë faktit të ballafaqimit me ekzistencën e Un-it të tij. Që nga ky moment Ai është tashmë aty.  Surealist në sythin e rrëfimit të vet artistik. Ose duhet thënë më realist se kurrë në Itakën e tij ideale, në vendlindjen e tij praktikisht-historike. Që nga ky moment si të thuash nuk  ka më rëndësi asgjë e mëparshme nga jeta e tij peligrine sikurse njëkohësisht gjithçka merr një kuptim determinant. Rivjen dhe konturohet portreti i Un-it në raport me historinë e shoqerinë. E përmes gjithë kësaj kohe të rrjedhur në një hapësirë shpeshherë absurde e të paformë materiale ( sepse gjërat materiale janë ato që me kohën bëhen pluhur), Ai vjen dhe bëhet i pranishëm edhe në këtë moment këtu, mbas mijra viteve, në Itak-ën tonë të Fjalës. Ku me dorën e tij rrëfimtare drejt aksionit të legjendës së tij që prej mijëra e mijëra shekujve rrezaton ide që u bënë edhe shtysë e këtij shkrimi modest, sot.

Ti asnjëherë s’e kupton çfarë humb

Lodron si një mace në hapësirën

E gjelbër të syve të tu

Dhe unë i fyer i poshtëruar

Të përgjoj pas hijes sime

Bëhet vonë, sa vonë nga ndarja

Unë mbi prush thyej shkarpa

Si idiot i fryj hirit

Ndizu zjarr

Dhe hedh aty lule, shami, vjersha

Rrobat e çdo gjë që kam

E ngel një lakuriq i varfër, zhveshur

Që zjarri dot më s’e ngroh.

Ti asnjëherë s’e kupton çfarë humb

Lodron si një gjethe në lulishtet pa anë

Të syve të tu

Por unë dua të të dua

Më çdo kusht

Ervin Hatibi më bukur se cilido shembull tjetër që mund të sillnim, e ilustron me këtë poezi mendimin tim të mëtejshëm, se momenti i krijimit fillon nga humbja e diçkaje tepër të ndjeshme në nivelin shpirtëror të qenies gjithmonë në vijën ujore të jetës, ndërsa ajo vetë (jeta) rrjedh pambarimisht në hapësirën kohore. Unë besoj personalisht se kjo është pikënisja e artit. Mosqenia e asaj çka të mungon ose të ka munguar në realitet. Dhimbje e brendshme mundet ta quajmë?! Apo rrugë e detyruar që duhet përshkuar drejt Kalvarit ?! Mosekzistenca në sipërfaqe e asaj bukurie të thellë mistike dhe eterne njëkohësisht që vetëm krijuesi ka sy ta shohë dhe ta sjellë përmes dhimbjes personale drejt shijimit dhe vlerësimit estetik të lëndës letrare. Idealisti që shpesh edhe fjalëve u jep ngjyra dhe karakter shpirtëror lëvizës gjer në nivelet qiellore, si ndodh me krejt veprën virtuoze të poetit gjenial Lasgush Poradeci. Merrni dhe shihni krejt biografinë e atyre krijuesve që kanë lënë gjurmë në letërsi dhe do vini re se diçka mungon aty nëpër jetët e tyre. Përmes faqeve më të bukura që kanë vetëshkruar madje edhe vetë kohën dhe përjetsisht kanë ngelur në antologjinë e Fjalës, kuptojmë se boshllëku i shkaktuar nga humbja është vija e parë e nisjes drejt artit. Drejt atij arti për të cilin që të gjithë krijuesit njëzëri gjakojnë nën fjalët e poetit : “... por unë dua të të dua me çdo kusht... “ 

Me çdo kusht arti nuk është një subjektivizëm. Përkundrazi është gjithmonë i pranishëm si një nevojë e domosdoshme. Trupi ka nevojë të ushqehet. Shpirti dhe trupi kanë nevoja të domosdoshme për të bërë dashuri. Arti është një ushqim i domosdoshëm i shpirtit. Të gjithë këta përbërës krijojnë atë “arkitekturë” unikale harmonike të Un-it si celula bazë e krejt historisë së njerëzimit (kujtohuni që shigjeta e Odiseas duhet të përshkonte disa unaza në rrugën e saj drejt shënjestrës), që njësoj si në arkitekturat urbanistike të metropoleve të mëdha botrore ku një rrugë ngjitet dhe kalon sipër një tjetre dhe të dyja së bashku mbi një të tretë e kështu me rradhë, krijojnë jo vetëm pamjen, por edhe rrugëzgjidhjen më të lehtë drejt destinacionit për ku je nisur. Gjatë kësaj rruge të koklavitur janë të shumtë ata që krijojnë. Janë të shumta aksidentet. Por ata (artistët) janë në rrugë, gjithsecili me mënyrën e vetë, me idetë e veta. Në grupimet e tyre ose krejt të vetëm. Dikush i njohur e një tjetër i panjohur. Dikush person publik e tjetri gardian i heshtur i principeve të tij. Dikush si Odisea i maskuar si endacak. E një tjetër si Kaligula në krye të një dinastie. Gjithkush me hapin e kohës së vetë në përvojën shpirtërore të rrjedhës së saj. Dhe unë besoj se askush nuk e ka të drejtën morale për t’i gjykuar, përveç Zotit dhe të vërtetës ! Dhe është për të ardhur keq që në këtë udhëtim ka shumë xhelozira, mosmarrëveshje, replika që shpesh shndërrohen në “masakra” artistike duke na dhënë të kuptojmë se nuk është aspak kjo një “tendencë” artistike në emër të artit. Më mirë se unë do ta shembullonte këtë mendim poezia vërtetësisht drithëronjëse e poetit Senad Guraziu, i cili ende nuk ka botuar ndonjë libër për t’i dhënë “pashaportën si poet i gjuhës shqipe”, ndërsa mrekullisht vargëzon:

Në kokë një lëmsh vijash të harlisura

një shtatore, një trupore... statujë

skicuar në bllokun fletëzverdhur

orvatet të marrë jetë me trup e pa trajtë

ndërsa poeti pyet veten

përse në kokën e tij

nuk përfton befas imazhi i Euterës. 

Më kot ëndërron shtatorja

të shohë gjymtyrët, të ngjallet,

bronzi nuk është embrion i përzier

(nisje me pahir)

me shurrën e spermën mëngjesore

sepse të gjitha shtatoret e botës

do të dilnin të përçudnuara, makabre

mutacion “à la nature” - kokteje të dështuar

Matanë grilave të mjerimit, zezonë

ku shpirti është përmbytur, skëterrë

në honin e brendësisë-boshatisur

kërpudhë helmuese pikaloshe

tek tymon pluhur djegës helmatisur

statujat mbesin pa jetë...

Shtatoret nuk derdhen, nuk gjallërojnë

në emër të poetikës pikante

me sharje e zbrazje moderne

ato nuk mund të frymojnë

me pak lëkurë të bardhë, lëkurë zombish

mbështjellë si me dashuri mize 

Shtatoret kurrë nuk do të hidhërojnë muzat

ato më me dëshirë heshtin të vdekura... 

Vdekja është ajo që ftillon një kumtim akoma edhe më të gjerë poetikal artistik në përfundimin e këtij shkrimi. Ndoshta është prania joshëse e saj që shpesh (pse jo ?!) na bënë të krijojmë dhe i jep një nënkuptim të vërtetë pyetjes “ç’është arti” ? Unë nuk pretendoj nëpërmjet këtyre rreshtave të vij drejt një konkluzioni definitiv në çështjen e konfigurimit artistik. Kjo për faktin e thjeshtë se nuk jam aspak më i zgjuar se ju. Dhe së dyti ngaqë është një temë tejskajshmërisht e gjerë. Ndaj po lëshoj pak hapësirë vërtetësie në bindjet tuaja nga një ngjarje që më ndodhi përpara pak ditëve dhe që besoj se e plotëson këtë ikonë së cilës personalisht i besoj.


Nuk e di nëse keni patur rastin të shfletoni ndonjëherë prozat e Ardian Ch.Kyçykut. E pra, më të shumtit që i kanë lëçitur kanë arritur në konkluzionin e përbashkët së bashku me mua se ndeshin në to një lloj vërtetësie prekëse magjike. E pra, në një natë mëse të zakonshme, këtu në Amerikë, falë mundësive të rrjetit të internetit, ndërsa lëçisja disa tregime të tij, përgjatë natës në vazhdim ndër ëndrat e mia m’u shfaq i ndjeri im gjysh! Nga natyra e jetës bredharake që kam bërë këto dhjetë vite të fundit sa nga njëri vend në tjetrin, kam konstatuar një fakt që nuk shoh më ëndrra. Pra, si të thuash kryej një jetë rudimentare pa ëndrra ! Të ndierin tim gjysh jo vetëm që asnjëherë nuk e kam parë në ëndër, por m’u desh më tej të telefonoj nënën time në Tiranë për të saktësuar edhe vitin e vdekjes së tij! E pra, në atë ëndërr, i ndjeri, i ulur posht një gështenje atje në Pogradecin e largët në të njëjtën varezë ku edhe prehen eshtrat e Lasgushit dhe Mitrushit, qëndronte pa folur, dhe miratonte vetëm me lëkundjen e kokës faljet e mia duke i thënë “...të më falësh që nuk jam kujtuar asnjëherë në të gjitha këto dhjetë vjetë ikje, të të shoh qoftë edhe një të vetme herë në një ëndërr...” . Ai miratonte gjithçka pa folur dhe me krahët e hapur drejt njëri-tjetrit u përqafuam aq ngohtësisht. Të përmalluar prej vitesh qendronim ashtu. Dhe kishte aq shumë realizëm mistik në atë përqafim brezash: mallë dhe dashuri, humbje dhe rikthim, ikje dhe risjellje emocionesh, surealizëm, kritik, dhe ishte njëkohësisht po aq real si përqafim. Dhe doja të isha më gjatë aty. Por po aq sa e shtërngoja edhe më e fortë bëhej tendenca për t’u shkëputur prej tij, sepse isha i vetëdijshëm se po përqafoja një të vdekur... U ngrita nga shtrati dhe gjysmë i përgjumur konstatova se isha mbledhur grusht në atë moment të orëve të para të mëngjesit të asaj dite si shumë e shumë të tjera ditë të rëndomta këtu në Amerikë. Dhe për të parën herë në të gjitha këto vite ndeza një qiri në dhomën time dhe ndihesha çuditërisht i çliruar. I çliruar për hir të vërtetësisë së disa tregimeve që sapo kisha lëçitur një natë më parë dhe që e udhëhoqën subkoshiencën time kundrejt një obligimi moral, do ta quaja. Kufijt e jetëvdekjes shpesh e konturojnë artin me norma të cilat janë por edhe nuk janë të domosdoshme. 


A e keni menduar ndonjëherë faktin se po të ishin të gjallë poetët e vdekur në moshë rinore si Migjeni nga vitet tridhjetë, apo Teodor Keko e Ilir Belliu në ditët tona, ç’do të kishin sjellë më tej në letrat shqipe ?! A e keni menduar ndonjëherë faktin se po të mos ekzistonte diktati totalitar çfarë do kishin lëvruar në letrat shqipe françeskanët e katolikët e Madhërishëm Shqiptarë ( Zoti i bekoftë atje lart !), disidentët heronj-politik, të arratisurit dhe të ikurit e sotrespektuar të këtij vendi ( mos harroni të ikurin, të madhin Martin Camaj) ?! Sikurse po aq fuqishëm do të theksonim se sikur të mos ekzistonte kjo frymë e ndaluar lirie a do të kishin vallë aq forcë intuitive-intelektuale romanet e Ismail Kadares?! Dhe seria e pyetjeve është e pafundëme si vet natyra e artit. Përse fatet e fakteve janë të renditura kështu ? Këtë nuk e dimë. Nuk e kemi në dorë. As mundet ta ndryshojmë. Por e ndiejmë që në gjithsecilin artist është një Dorë misterioze që na shtyn drejt krijimit. Drejt të vërtetës që identifikon vetveten në art . Dhe vetëm si e vërtetë, e zhveshur lakuriq, do të mund të mbijetoj. Ndaj dhe quhet ushqim shpirtëror dhe moral. Ndaj dhe quhet obligim kundrejt Zotit dhe Shpirtit! Detyrë kundrejt Shoqerisë dhe Historisë! Drejt krijimit të asaj situate vendimtare e cila domosdoshmërisht duhet të shpaloset sepse është në kohën e duhur të më të bukurës stinë. Sikurse Odisea (ose ndryshe Unisea, sipas një termi personal), i vetmi njeri i destinuar për ta shpënë shigjetën drejt e në shënjestër. Ai duhet ta shigjetoj domosdoshmërisht harkun kohor të ankthit të pritjes, për t’i dëshmuar të gjithëve se ekziston si qënie humane. Unë, ti, ai/ajo + Ne, ju, ata/ato = Ekzistojmë ! Arti është një moment Vërtetësie Ekzistenciale. Sa kohë të ekzistojë kjo tendencë shtytëse brenda natyrës humane,do te kemi përherë vepra artistike të shëndetshme. Nëpërmjet artit i dëshmojmë vetvetes dhe shoqerisë, njësoj si Odisea në atë moment, shumë thjeshtë i ridëshmon dashurinë gruas së tij se :”unë të kam dashur, të dua dhe do të dua përjetësisht me çdo kusht !”... 


Me çdo kusht “shtatoret kurrë nuk do të hidhërojnë muzat, ato më me dëshirë heshtin të vdekura...” ... se sa plot një jetë të zvarriten duke gënjyer! 

Cape Cod, mars, 2005

Sopot Gjini shkolla “K.Capo”
E vërteta
E vërteta, kafshimi i lakuriqit të natës në qafën e 

lepurit  të shurdhuar

 që kërkon të arratisë shpirtin e tij nga trupi i tij 

dhe të strehoetbrënda trupit të një tigri.

E vërteta,dëshira për tu larë në liqenin e acartë të marrëzisë

i mbështjellë nga një tis guximi

që shdrin si një xixëllonjë xanxare

e cila tallet me errësirën e natës.

Instikti për të zgjatur duart afër jetës dhe

Të përpiqesh që ta kapësh edhe pse është tepër e shpejtë

Vemja bëhet flutur
Me stilolaps, përpjekje të vihet rregull në orgji fjalësh,

Që mbrëmjeve bëjnë zhurmë:

një lumë plot llumë, që lë pa gjumë gjithë vendin.

        ...po fundja më mirë një kafe me llumë,

sesa të jesh një mumje çdo natë:

çdo ditë vdes e rilind prapë.

***
Kur zbres tek vetja

në një errësirë pa anjë fjollë dritë,

e urrej atë ditë kur s‘kisha vetmi.

Buzët i kisha të thara nga etja.

Atë lloj jete mund ta shpëtonte veç vdekja.

Në këtë qilar ku jam,

pranë kam përjetësinë.

Ç‘më duhet tjetër veç një gotë vere,

(më mirë qershori, korriku apo gushti)

të dehem nga nxehtësia që buron nga unë.

 ***
Vijnë retë nga Troja

dhe vrasin diellin Polifem.

“Mirë ia bëjnë” – thotë një zog – 

“Ai vrau Aurorën bijën e tij.”

Dhe me sytë plot më lot,

vajtojnë atë mëngjes, 

pikturojnë me sqep,

trishtim të epërm.

Asjnë nuk sqaqet nga to,

vetëm lavdërojnë penelatat.

***
dhe siç thoshte i pabesi: 

 “ zoti është DJ “, 

dhe unë do të shtoja se natyra është mixer 

(po në këtë gjullurdi, 

ne kush jemi?!-s‘thoshte një kalimtar).

A duhet ta falenderoj nënën natyrë

për këtë fytyrë?

Mundësitë e kthimit të mërgimtarëve tanë

Siç thith foshnja qumështin e nënës, ashtu dhe mërgimtarët duhet të thithin gjirin e Atdheut! U bënë 15 vjet rrugë tranzicioni që Shqipëria nuk ka gjetur ende rrugën e qetësisë shpirtërore, sepse pushteti i diktaturës komuniste, gjendja ekonomike, krizat e saj i larguan shqiptarët nga vendi i tyre i dashur. Kësaj gjendje i  duhet thënë: “Mjaft më!”


Nuk mund të kuptojmë mundësitë e thithjes të mërgimtarëve tanë pa u  mbështetur në një ekonomi kombëtare të nivelit të duhur që t’i përgjigjet nevojave të popullatës sonë.


Nuk mund të kuptojmë mundësitë e thithjes së tyre  pa patur një biznes aktiv e të ndershëm, pa patur  një aktivizim të gjithanshëm të fshatarësisë sonë bujqësore, pa krijuar borxhe në sistemin energjitik apo shëndetësor e në të tjerë sektorë të jetës sonë.


Çdo qytetar i republikës sonë le të mendojë për këto mundësi që mërgimtarët e shpërndarë në shtetet fqinjë e në shumë shtete të tjera të Evropës  e të SHBA-së ta ndiejnë ngrohtësirën e Atdheut të tyre, ku janë lindur e rritur.


Premisat për të rritur mërgimtarët tanë janë në kërkim të rrugëve të shumta. Dhe këto rrugë mund t’i arrijë një qeveri demokratike e përkushtuar, një qeveri premtuese e reformatore, një koalicion i denjë demokratik që udhëhiqet nga demokrati konseguent z. Sali Berisha dhe kabineti i tij me elementë të rinj e të shquar.


Siç dihet prej të gjithëve, vendi ynë ka patur një braktisje të përgjithshme, sikur të kishte dalë nga një luftë e përgjakshme, qoftë në qytet, qoftë në fshat. Prandaj, ti mërgimtar i dashur, je robtuar  e shfrytëzuar për të siguruar jetesën tënde familjare, shumëherë ke qenë edhe i përbuzur duke u trajtuar në punë të rënda bujqësore apo ndërtimore, pavarësisht se në Shqipëri ka patur edhe ndonjë profesion që pronari i huaj nuk e ka përfillur fare. Fëmijët e tu, aty në emigracion, kanë qenë të shkëlqyer, kanë dhënë shembullin personal  në shtetin  e huaj, megjithëse kanë përfituar një kulturë të  huaj, por mos harro se kur të aftësohen për punë do të kenë  fatin e prindërve të tyre. E megjithëkëtë çdo e keqe i krijoi emigracionit edhe një të mirë: ai mbijetoi në përballimin e të gjitha vështirësive jetësore.


***
Cilat janë premisat e qytetit tonë për t’ia arritur këtij qëllimi?

Vënia në funskion e disa ndërmarrjeve të sektorit shtetëror, që deri më sot janë mbyllur ose braktisur, ndër to edhe funksionimi i kombinatit të tekstileve, sikur edhe një pjesë e tij të  vihet në shfrytëzim do të ndikonte në punësimin e 1000-2000 grave të specializuara që sot punojnë në Greqi e gjetkë.


Edhe sektori privat, biznesi, do të siguronte prapë punësimin e një numri të rinjsh e të rejash që sot, një pjesë e tyre, sorrollaten kafeneve të qytetit. Sektorit privat, në radhë të parë, i duhet kujtuar ndershmëria: i kërkohet të mos shfrytëzojë punën e mundimshme të punëtorit, por detyrimisht t’i paguajë kontributin e sigurimeve shoqërore që në përgjithësi nuk ua ka njohur. Këtij problemi jetik nuk i është kushtuar kujdesi i duhur: as nga sigurimet shoqërore, as nga drejtoria e tatimeve dhe as nga kontrolli i shtetit. Të mos i jepet leja e ushtrimit të profesionit biznesit qoftë atij të vendit apo të huaj në qoftë se nuk respekton kontributin mujor të punonjësve. Ajo e keqe që u ka ndodhur mërgimtarëve tanë në mërgim të mos u ndodhë këtu!


Aktivizimi i fshatarësisë tonë në prodhimin bujqësor. Siç dihet nga të gjithë, rrethi i Beratit është bujqësor që ka dhënë rendimente në prodhimet bujqësore. Por, po t’i hedhësh një sy rrethit tonë gjatë këtyre 15 vjetëve të tranzicionit, konstatojnë një ndryshim rrënjësor: fshatarësia e rrethit të  Beratit ka zbritur në qytet. Ka shtuar ndërtesat e shumta në të katër  pikat e horizontit, të rrjedhura nga puna e emigracionit; Uznova dhe Bilça janë puqur me qytetin, po kështu janë zgjeruar edhe katër lagjet “Murat Çelepisë”. Por fatkeqësisht janë braktisur shtëpitë e fshatrave, kopshtijet e bukura dhe arat kanë mbetur djerrë. Fshatarësia, qoftë ajo e moshuar, apo ajo e aftë për punë, ka zbritur në qytet, po jeton në kushtet e qytetit. Nuk jemi në kudnërshtim me këtë fakt, se edhe ajo kërkon kushte jetese më të mira, por duhet t’i themi: kokën le ta ketë në qytet, por këmbët le t’i ketë në fshat, atje ku është  fronti i punës prodhuese, ku janë edhe burimet e të ardhurave. Fshatarësia jonë le të mendojë se bijtë e saj në emigracion nuk e kanë  pasur punën te pragu i shtëpisë, ku banojnë, por për të shkuar te puna e tyre duhet të bëjnë çdo mëngjes një rrugë të gjatë me autobus e me tramvaj. Prandaj edhe fshatarësisë tonë aktive i kërkohet ky aktivizim që të shkojë te fshati i tyre. Çdo mëngjes le të gumëzhijnë autobusët e transportit në 10-12 drejtimet e qytetit tonë që janë shumë të afërt. Fshatarësia jonë aktive të mos gjejë reahtinë në kafenetë e qytetit, por të gjejë kënaqësinë te puan e tyre në fshat, të mos kënaqet me domatet e rritura me solucione e pa shije që vijnë nga rrugët e importit, por me zarzavatet e kopshteve tanë e me drithërat  tona. Fshatari  ynë është një punëtor bujqësie e blegtorie shumë i zoti që e lë punën në moshë të avancuar. Prandaj me çdo kusht duhet t’i presim rrugën importit bujqësor. Kjo do të jetë rruga e thithjes të emigracionit tonë për fshatin.


Drejtoria e bujqësisë në rreth ka shumë për të bërë: pranvera e vitit 2006 ta  hedhë fshatarësinë tonë në punën prodhuese. Edhe kolektiva fshatare të përbëra prej 10-12 familje (jo koop. bujqësore), do të ndikojnë në shtimin e prodhimit dhe në mundësitë e shtetit për t’i ndihmuar edhe me kredi bujqësore.


***

Le të kërkojmë edhe rrugë për shtimin e të ardhurave sigurisht nëpërmjet  prodhimit dhe shërbimeve.


Fermat bujqësore, qofshin këto shtetërore apo private do t’i japin përparësi prodhimit bujqësor e blegtoral, do ta presin rrugën e importimit, që e ka varfëruar vendin.


Qyteti ynë është një qytet- muze historik dhe që vizitohet nga të huajt. Çdo qytetar le të mendohet për qytetin e tij për ta bërë më të bukur. A nuk do të ishte një vepër e kënaqshme  dhe madhështore në qoftë se do të ndërtoheshin shkallë me parmakë që të fillonin nga rruga kryesore e deri në tabje të Kalasë, në analogji me shkallët e shtëpisë së pushimit Vlorë?


Vizitorët qofshin të huaj apo vendas  do të kënaqeshin me ngjitjet e zbritjet e tyre, duke soditur qytetin e Beratit nga një lartësi qiellore. Ose edhe ndërtimi i një ure qiellore që të lidhte Kalanë me Malin e Goricës do të ngjallte një kuriozitet të madh. Ose thellimi i  Osumit nga Ura e Goricës  e deri te turizmi të ludndronin varka të vogla shëtitëse. Këto mendime sot për sot mund të jenë edhe utopi, por nesër një realitet i bukur dhe i leverdisshëm.


***

Problemi i energjisë elektrike gjatë gjithë  periu-dhës së tranzicionit ka qenë gjithmonë preokupant, me mungesa e ndërprerje  të mëdha dhe me ankesa nga populli. Qeveritë që ishin në fuqi  nuk i kushtuan rëndësinë e duhur. Ne jemi vendi më i privilegjuar nga natyra për prodhimin e energjisë elektrike, sepse lumenjtë e përrenjtë e Shqipërisë, sidomos në dimër, i kemi me ujëra të bollshëm e të rrëmbyeshëm që kanë mundësi të vënë në lëvizje turbina elektrike. Le të bëjmë një krahasim të thjeshë:  edhe një vijë uji e përroit që vë në lëvizje një mokërr prej 2-3 kuintalësh për bluarjen e drithit të fshatarëve, po t’i vendosje  një turbinë, me siguri do të siguronte një energji për të përballuar me dritë elektrike, qoftë edhe një lagje prej 10-15 shtëpi të një fshati. Duke vlerësuar shfrytëzimin edhe mundësitë e vogla i japim përparësi prodhimit të energjisë duke evituar importimin dhe shtimin e të ardhruave.


Është folur edhe për ndërtimin e një hidrocentrali mbi lumin Vjosa te Gryka e Kalivaçit, bile vetëm kaq ne kemi një pasuri nëntokësre të mrekullueshme me rezerva gazi, nafte e qymyrguri që ndikojnë në ndërtimin e TEC-eve, siç është ndërmarrë nga qeveria ai i ndërtimit të Vlorës që do të ndikojë në rezervat energjitike. Të tillë mundësi presim edhe funksionimin e TEC-eve të tjerë.


***

Pavarësisht se ne kërkojmë  thithjen e mërgimtarëve në vendlindjen e tyre, rruga e emigracionit do të jetë pa tjetër e hapur. Kjo rrugë nuk duhet t’i lihet spontanitetit, as rrugës klandestine apo asaj të  korrupsionit, por duhet ta organizojë shteti me rregulla të caktuara, që deri dje këto kanë munguar. Edhe emigrantët vetë kanë shfaqur mendime e dëshira për t’u riatdhesuar, sepse si shtetet fqinjë Greqia e Turqia që u pasuruan nëpërmjet emigracionit. Pra, si përfundim mërgimtarët tanë do të kthehen në atdhe më të përgatitur sesa kur u larguan.


Populli, partitë politike, qeveria demokratike, kuvendi, presidenca dhe të gjitha institucionet shtetërore e private le të përkushtohen për t’i dhënë një hov ekonomisë sonë kombëtare. Opozita socialiste dhe partitë e tjera le t’i harrojnë grindjet e dikurshme, por në bashkë-punim të mirë edhe me qeverinë demokratike dhe me gjithë koalicionin demokratik të fuqizojmë vendin tonë.


Nuk ka përse të mbetemi prapa, por në radhë të parë të duam Atdheun të veshur bukur, duke ecur  në rrugën evropiane.

Fiqiri Tartari

“Po, e dua letërsinë

për një Kasëm Trebeshinë...”

(Takim i maturantëve të gjimnazit “B.D.Karbunara” me shkrimtarin e këtij fillimshekulli Kasëm Trebeshina).
Ai nuk ishte thjesht një trill adoleshenteje, siç e kuptova unë kërkesën e maturantes Blerina Ago në një takim të shkurtër në pesëminutëshin midis orëve të mësimit në hollin e katit të dytë të shkollës sonë. Ishte një ngulmim kategorik. Do të takohemi me shkrimtarin modern shqiptar K. Trebeshinën, këtu në shkollën tonë.


-Po ai nuk vjen, është i moshuar, 79-vjeçar, i rënduar nga shëndeti. E kanë lutur shumë gjimnaze në Tiranë dhe institucione të tjera letrare e ai i ka refuzuar...


-Po ai është beratas, ka lindur në këtë qytet më 8 gusht 1926, ... unë,... ne... Më në fund Blerina më jep si sihariq surprizë letrën e 21 nëntorit 2005 të K. Trebeshinës, ku midis të tjerave ai i shkruan zonjushës njomëzake: -Këmbëngulja  juaj e mundi kundërshtimin tim. Më në fund nuk mund t’i thosha jo ftesës suaj. “Kokëkrisuri” profetik i fillimit të gjysmës së dytë të shekullit XX ishte zbutur e shtruar në  “bradë”  nga një gjimnaziste  babëdudase tejet këmbëngulëse. Pas 9 ditësh, më 30 nëntor 2005, ora 11.00 shkrimtari pothuaj 80-vjeçar hyri në mjediset e gjimnazit “B.D.Karbunara”.


Fillimisht një takim i ngrohtë në drejtori, ku drejtorit Gafur Hoxha nuk iu ndanë emocionet nga fillimi  e deri  në fund të fjalës përshëndetëse të mirëseardhjes.


Shkrepje të panumërta blicesh të aparateve fotografike, kur befas një surprizë aty, në drejtori: “Zoti Kasëm... Jo, xhaxhi Kasëm... Jam ...bija...mbesa e dr. Ymer Dishnicës...” Përqafime, lot malli, shkrepje aparatesh fotografikë. Në kabinetin e fizikës një takim emocionues me një pjesë maturantësh dhe mësuesish, veçanërisht prekës ishte falënderimi i  mësueses Luiza Kote, fjala e së cilës në orët e mësimit  ka qenë katalizatori nxitës i këtij takimi që  konvergoi shtruar pastaj, në orën 12-00 në mjediset luksoze e komode të Castle Park të Zamir Spatharës, mes pishave të blerta, nën Drobonik.


Aty filloi kuvendimi i aqpritur Trebeshina-maturantë, të ftuar, mësues, shkrimtarë e piktorë beratas.


Fjala e tij pikonte kulturë universale që nga Homeri deri te Xhojsi e Kafka, nga Athina e Roma antike e deri te  Petërburgu me netët e bardha polare.


Tek-tuk “regjisorja” Blerinë e flladiste takimin  me recitime në poezi e në prozë të autorit të nderuar.


Emocionet vrun-dulluan sidomos kur shkrimtarit iu drejtuan pyetje nga më të larmishmet e auditori priste në ankth e me emocion përgjigjet. Befasues si në vitet ’40, ’50 e më tej, i tillë në vijimësi koherente ai u shfaq edhe tani, në muzgun e moshës, në kulmin e pandërprerë të krijimtarisë.


Kur e pyetën  për  promemorien profetike të 5 tetorit 1953 drejtuar E. Hoxhës, për  disidencën, Shkrimtari me Sh të madhe, befasoi dëgjuesit, kureshtarët dhe bindi medituesit me thjeshtësinë e thellë filozofike krijuese kur u përgjigj me qetësi apostolike: -Disidenca nuk është vlerë letrare. Kush kërkon disidencën tek unë, më fyen. Unë dua të lexohem, të vle-rësohem për tekstin letrar, veprën si letërsi e mirëfilltë. Mjerisht veprat e mia në poezi, prozë e dramë s’janë botuar ende... Nuk më donin e paradoksalisht s’më duan edhe sot. Unë sjell dimen-sionin e katërt në letërsi, shumë-kohësinë në kohën e tanishme, prerjen diagonale të kohës reale me kohën fantastike. Vepra ime u jep fund prurjeve e ndikimeve të shkollave e rrymave letrare, aq të shumta në shekullin XX. Vepra ime synon drejtimin e letërsisë shqipe për mijëvjeçarin e tretë. Po s’qe e tillë, as mos ma përmendni emrin... Në panteonin  e pëgërë të letërsisë shqipe të gjysmës së dytë të shekullit XX unë pështyj, s’dua të hyj...Sa për promemorjen, po ta shkruaja sot, nuk do ta krahasoja E.Hoxhën me Luigjin XIV, bile as do ta shkruaja fare.


Individualiteti im, dimensioni i katërt në letërsi, trajtohet tek “Odin  Moudrafsen, por lexuesi  duhet të lexojë “Dy planetët”, afro 3000 faqe që ta kuptojë. Mirëpo, askush s’kujtohet ta botojë. Punë e madhe. E keqja qëndron gjetkë, te cinizmi  i heshtur.


Pyetjeve për disidentët ambivalentë Trebeshina u përgjigj shkurt dhe me nënqeshje ironike.


Kur mendon se tri drama të tij i kanë folur publikut frëngjisht në Paris, gjermanisht në Bon dhe italisht në Romë, trishtohesh e pezmatohesh së tepërmi kur asnjëra nga 74 dramat e autorit  (me të 75-ën ai po punon) s’është vënë në skenë në Shqipëri... Dhe levantinët krenohen me “Pulëbardhën” e Çehovit të shfaqur në Beograd. Kërkesa e znj. Deshnica për t’u  vënë në skenë ndonjë dramë trebeshiane  nga gjimnazistët babëdudas  tingëllon si një klithmë e dhembshme mjelmeje, se sa një muzikë reale, ngaqë kërkon profesionalizëm elitar dhe financim.


Në fund të këtij shkrimi me tri pika si nënkuptim vijimësie, po i kthehem titullit, ku kam përshtatur dy vargje të mikut të shkrimtarit Trebe-shina, Lame Kodrës: Cilido e do letërsisë shqipe pa mite në  panteon, letërsinë si të tillë. E letërsi  si letraritet estetik Trebeshina e ka me prurje të shumta e cilësore në tri gjinitë letrare. Atij i takon të jetë lokomotiva e letërsisë moderne shqipe të këtij shekulli. Studiuesit dhe historianët e ardhshëm të letërsisë do ta bindin cilindo, kur të jetë realizuar imperativi kategorik letrar: Botimi i veprës letrare të K.Trebeshinës.

Llazar  Fype

Mesazhi i Xhorxh Washingtonin...
Pas viteve ’90 ndryshimet në vendin tonë ishin marramendëse, aq sa njerëzit u shokuan. U përmbys sistemi njëpartiak dhe filloi jetën sistemi pluralist. Ajo që pësoi më shumë goditje ishte psikologjia, mënyra e të konceptuarit të marrëdhënieve të reja në familje, në grup dhe në shoqëri. Shqiptarët dolën në botën e lirë. Flladi i lirisë jo vetëm i dehu, por dhe i zhgënjeu. Liria u konceptua si një kalë i hazdisur dhe pa fre. Kur në të vërtetë liria është rregull, është ligj. 


Të gjithë sa dalim nga kufiri ynë shtetëror, shohim një tjetër mjedis, sa shlodhës aq edhe të gjelbëruar, ndërsa te ne  mjediset janë  ngjyrë gri, të vrazhda dhe pa klorofil. Ne, shqiptarët, s’e kemi për gjë të marrim sëpatën dhe të presim pyje të tëra. Ne s’e kemi të ekudukuar ndjenjën qytetare dhe kulturën  për mjedisin. Shpesh në TV lokale janë dhënë kronika për thyerjet që iu janë bërë ndriçuesve të Urës së Goricës apo buzë  lumit Osum. Dhe për  këtë fajësohet bashkia?! Po përgjegjësia qytetare ku është?! Disa herë janë riparuar dhe sërish ato  janë dëmtuar.


Vërtet janë disa adoleshentë, ose janë kategori të tjera  shoqërore të prira nga krimi që s’e kanë për gjë të përsërisin të njëjtin ritual... Është vërtetë një ndjenjë qytetare e dobët, një formim kulturor i cekët dhe njëherësh krim të dëmtosh vlera që i shërbejnë gjithë komunitetit.


Sot të  gjithë për shkak të lëvzijes së  lirë kanë shkuar nëpër botë, por askush nuk ka guxuar të thyejë llampat dhe të prishë stolat e lulishteve... Ndërsa te ne, djem dhe vajza gjimnaziste thyejnë për hobi stolat e lulishteve dhe zhgaravisin muret e bibliotekës?!


Sa e kemi ne të  zhvilluar ndjenjën qytetare për objektet që na shërbejnë të gjithëve? Aspak!... Sepse edhe eduakta në shkolla është e përciptë, por edhe ligjet te ne  janë vetëm fjalë të shkruara në letër. Bota vërtet  ka shumë shembuj... Në  Zvicër, në një bar-restorant të mbushur plot e përplot, të dukej sikur ishte në një spital (por jo në spitalet e Shqipërisë). Të gjithë komunikonin me zë të ulët, aq sa asgjë nuk dëgjohej... Ndërsa ne shqiptarët, kudo që shkojmë do të demostrojmë sjellje të pahijshme. Nëpër autobusa flasim  me zë të lartë, cigaret dhe mbeturinat nuk i hedhim  në vendet e duhura, ndërsa pak ose aspak dimë të përdorim shprehjet e mirësjelljes.


Na mungon eduakta dhe kultura. Dhe kjo vihet re edhe në jetën administrative. Të vjen shumë keq kur hyn nëpër  zyra shteti dhe shikon mjedise të varfra e aq më keq  kur ndeshesh me nëpunës që bërtasin, që hanë në orar të punës dhe në mjedise pune, që pijnë kafe e shikojnë fall, që pse jo vishen keq dhe pa shije.


Nëpunësi kurdo është shëmbëlltyra e shtetit. Në administratën amerikane nëpunësit janë të detyruar të vishen brenda standarteve dhe etiketës së nëpunësit. Ky është një rregull ndoshta i pashkruar, por gjithsesi një rregull.


Ndërsa në mjediset tona, në institucione, nëpër shkolla, spitale, etj., ndeshesh me skena vërtet të pakëndshme. Na mungon etika e sjelljes dhe e komunikimit. Hyjnë e dalin në spitale nga 30-40 vetë. Thua se shkojnë në disko?! Spitalet janë vende kur më shumë se çdo  nevojitet qetësia. Të gjithë e dinë që bota ka orare vizitash..., por kur duam të dimë ne për rregull dhe për orare.


Ne shqitparët e shikojmë si ufo një njeri që çon një buqetë me lule te një i sëmurë, qoftë edhe i afërm i tij...


Ose ne beratasit ( ose dhe shqiptarët), nuk jemi të sjellshëm me familjet, bashkëshorten ose fëmijët... Kam vënë re që në Berat sunduese është pushteti maskilist. Duke përjashtuar fejesën ose vitin e parë të martesës, pak i shikon bashkëshortët në mjedise familjare apo shoqërore, ose të organizojnë wikende...


Burrat beratas kanë një psikologji tipike maskiliste. Nëpër lokale, që tashmë në Berat janë luksozë, pak ose aspak i gjen familjarët së bashku... Shumë syresh  e harxhojnë  kohën kafeneve dhe gotave të rakisë duke u marrë me llafe pa bukë...


Pa folur pastaj për  mentalitete më të thella dhe aspak  civilizuese dhe qytetare, që sot  bota e qytetëruar i quan normale... Në Berat s’mund të ulesh dot me një shoqe, sepse të  përgojojnë të gjithë, psh. të futesh në Turizëm, ose diku në një lokal, të gjithë  do të kthejnë kokën, do të shohin me habi dhe do të fillojnë të komentojnë...


Ka një mentalitet të çuditshëm në këtë qytet... Të gjithë merren me shumë llafe dhe thashetheme... Vini re tavolinat që janë buzë trotuareve, gjatë verës. Të gjithë të rinj e të reja, burra e goxha burra me mustaqe dhe kollare fillojnë e marrin nëpër gojë jo vetëm vajzat e gratë e bukura, por i bëjnë gjithë inventarin e farefisit gjithë qytetit.


Ne kemi një edukatë vërtet të cunguar dhe të deformuar. Kjo vjen sepse ne shqiptarët nuk e kemi  ligjin të shenjtë. Mbretëresha Margaritë në Danimarkë, vetëm pse kishte shkeluar trafikun doli në TV dhe iu kërkoi ndjesë qytetarëve të saj.

Ndërsa ne e shkelim brutalisht ligjin, rregullin si pa gjë të keq.


E shkelim sepse s’kemi të edukuar respektin ndaj ligjit dhe institucioneve. Kjo është kaq e vërtetë saqë vetë ata  që duhet të japin shembullin e respektimit të ligjit e shkelin atë me të dyja këmbët.


Në vendin tonë vetë ministrat, zv ministrat, drejtorët, deputetët, etj., nuk janë shembëlltyrë e zbatimit të ligjit. Provo psh. që t’i vësh gjobë një ministri, provo t’i sekuestrosh  makinën një deputeti për shkelje, provo që një drejtuesi të çdo niveli t’i  vësh sanksione për shkelje të detyrës  ose të ligjit... Menjëherë do të fillojnë  kërcënimet, do të bien telefonatat...


Ja ky është rezultati te ne, ndërsa bota e qytetëruar ka shumë shembuj të një sjellje tjetër...

Xhorxh Ëashington, një nga presidentët e SHBA, i respektonte  njerëzit (cilido qoftë ai), nga korrektësia dhe jo nga ofiqet.


Në ceremonitë që organizonte në Shtëpinë e Bardhë, Xh. Washingtoni vinte gjysmë  ore përpara orës që zhvillohej ceremonia shtetërore dhe i priste vetë të ftuarit. Sipas korrektësisë psh. një nëpunësi qoftë edhe të rëndomtë kur vinte në orar ai e vendoste në krye të tavolinës, ndërsa një governator apo shtetëror nëqoftë se vonohej e ulte në fund të tavolinë... Ja një shembull që flet shumë...


Ne duhet të edukohemi e të vetëedukohemi. Dhe kur nuk edukohemi, duhet të na “edukojë” ligji.

Kadri Kuka
Ato që nuk u thanë për studiusin z. Agim Mehqemeja

Ftesën e pranova me shumë kënaqësi dhe  pata priviligjin të merrja pjesë në urimin  e 70-vjetorit  të lindjes së intelektualit të shquar  beratas z. Agim Mehqemeja. Të gjithë pjesëmarrësit  kërkonin t’i shprehnin urimet më të mira z. Agim për punën e vyer që ka kryer gjatë kësaj kohe si mësues, shkrimtar, studiues dhe publicist. Por jo të gjitha mendimet u thanë në atë takim për shkak të kohës së kufizuar.


Në këtë shkrim dua të shpreh vlerësimin e veçantë që i duhet bërë punës studimore të këtij intelektuali. Si intelektual me vlera  z.Agim u vlerësua nga këshilli bashkiak me çmimin  “Vexhi Buharaja”.


Por z. Agim ka bërë një punë të mirëfilltë shkencore në fushën e letërsisë dhe të folklorit. Ai ka qëmtuar, mbledhur dhe komentuar këngët e vjetëra të trevës së Beratit. Një vepër  voluminoze prej 600 faqesh me titull “Këngët e Beratit” ka bërë dhe studime të tjera, krahas veprimtarisë letrare e publiçistike.


Vetëm për këto studime serioze dhe origjinale me vlerë kombëtare z.  Agim i takon të vlerësohet me gradë shkencore. Të paktën “Doktor”.


Për t’u realizuar kjo punë duhet që institucionet përkatëse të rrethit (qendra  kulturore, drejtoria arsimore, etj.), ta ndihmojnë autorin duke u interesuar pranë institucioneve të qendrës për të plotësuar dokumentacionin që nevojitet për marrjen e gradës shkencore. Veprimtaria e z. Agim si mësimdhënës, studiues dhe publicist i plotëson kriteret kryesore. Nuk bëjnë më tepër ata në  kryeqytet që janë mbushur me të gjitha llojet e gradave shkencore si “doktor”, “profesor-doktor”, etj.etj.


Marrja e gradës shkenore, përveç  çmimit “ Vehxhi Buharaja” që iu akordua nga këshilli bashkiak Berat, do të ishte jo vetëm një nder e stimul personal për këtë intelektual të nderuar, por do të rriteshin edhe vlerat  e qytetarisë beratase.


Z. Agim Mehqemeja është njeri shumë i thjeshtë, shumë punëtor, shumë i kulturuar dhe shumë i drejtë. Është personalitet që nuk rrëmbehet nga rrymat e ndryshme. E ruan shumë mirë ekuilibrin. E do shumë Beratin dhe po punon për Beratin. Nuk është njeri i reklamave. Nuk bën bujë. Nuk kërkon të duket nëpër podiume. Por i takon të jetë në podiume. Edhe në moshën 70-vjeçare është vazhdimisht në lëvizje. E shikon duke punuar në redaksinë e gazetës pa ngrohje dhe ndriçim.


Nuk kërkon lëmoshë për botimin e studimeve, por i duhet dhënë ndihmë financiare. Gjendja financiare e intelektualëve të ndershëm është shumë e keqe. Ashtu sikurse në një intervistë televizive ditët e fundit poeti Visar Zhiti u shpreh: “U çliruam nga një diktaturë (komuniste) duke fituar  lirinë e fjalës, por ramë në një tjetër  diktaturë, atë të varfërisë”.


Berati në përgjithësi është i varfër. Ata që bëjnë pasuri po e braktisin, pa menduar t’ia kthejnë krenarinë e dikurshme të shekujve XVII-XVIII që ka patur ky qytet. Vetëm biznesmenët e fuqishëm dhe të mesëm mund të bëjnë diçka të dobishme. Çfarë kërkojmë nga UNESCO kur vetë nuk investojmë asnjë “kacidhe” për qytetin tonë.


Çfarë do të shikojnë turistët e huaj në Berat, i cili ka marrë pamje të mjerueshme. Lagjja Mangalem për 30-50 vjet mund të kthehet në gëmadha që nuk u  mirëmbajt. Theksoj Mangalemi, sepse është diçka e veçantë për Beratin që tërheq  jo vetëm turistët e huaj, por edeh vendasit për të xhiruar filma apo për të pikturuar. Osumi  që kalon në mes të qytetit është katandisur  në fushë plehrash. Cili drejtues bashkie ka lënë gjurmë për sistemimin  e lumit (si Lana e Tiranës) dhe të rrugës kryesore të qytetit? Po priten  fonde të mëdhenj, asgjë nuk do të bëhet në Berat. Le  të ekspozohet  studimi dhe projekti  rehabilitues i qytetit për qytetarët dhe të fillojë realizimi  pak nga pak. “Gur-gur bëhet mur”, thotë shprehja popullore. Njëkohësisht të kërkohen dhe donacione.


U mënjanuam pak nga tema, por deshëm të krahasonim punën e pushtetarëve vendorë me punën këmbëngulëse të intelektualit Agim Mehqemeja.


Ekzistenca dhe stili i z.Agim duhet kaluar në brezat e ardhshëm, në letrarët dhe studiuesit e rinj të rrethit. I takon qendrës kulturore dhe drejtoria arsimore që organizojnë  takime të nxënësve të shkollave apo dhe të tjerë për të dëgjuar biseda dhe këshilla orientuese nga intelektuali z.Agim Mehqemeja.


Është një pasuri e Beratit që nuk duhet humbur. Ai vazhdon të punojë me rritëm të lartë.

Qemal Bendo

Tradita muzikore në familjen Doko

Kjo traditë lidhet me këngët e bukura popullore qytetare, të cilat këndoheshin me aq pasion, nga stërgjyshi, gjyshi Sulejman si dhe nga djali i kësaj familje Rasimi, që ruante si kujtim të vetmen dajre, lënë në breza.
Nexhmedin Doko

Kompozitori i qytetit të Beratit, lindi më 16.3. 1929  në lagjen Përrua. Që në moshë të vogël kishte prirje për muzikën. Ai e dëgjonte me vëmendje si i magjepsur të atin, Rasimin, kur këndonte  e i binte defit.

Sa më  tepër vite që kalonin, ai rritej bashkë me dashurinë dhe pasionin për muzikën. 


Prandaj dhe dëshira e Nexhmedinit të vogël ishte që të vazhdonte për muzikë.


Ai hyri në liceun artistik “Jordan Misja” në Tiranë, të cilin e mbaroi me rezultate të larta në vitin 1950.


Pas mbarimit të liceut artistik, emërohet  në  shkollën pedagogjike në qytetin e lindjes si mësues muzike. Më pas emërohet drejtor i shtëpisë së pionierit, pastaj shef muzike në shtëpinë e kulturës si dhe drejtues muzike në estradën profesioniste të Beratit në vitin 1958.


Duke parë per-spektivën e këtij muzikanti të ri, shteti e dërgoi  për studime të larta në konservatorin e  “Çiprian Çorumbesku” në Rumani.


Studioi për dirigjent  kori. Por njëkohësisht ai mori dhe mësime për kompozicion.


Pas studimeve fillon  punë  si shef i sektorit të muzikës në Ministrinë e Arsimit.


Gjatë periudhës së punës në qytetin e lindjes mblodhi dhe përpunoi mbi 100 këngë popullore qytetare.


Po kështu dhe disa këngë të muzikës së lehtë si dhe një tablo muzikore me tekst të Luan Qafëzezit. Këngët e këtij kompozitori janë kënduar nga këngëtarë të mëdhenj, si Pandi Peleshi, Gaqo Çako, Ramiz Kovaç. Janë rreth 300 këngë  për fëmijë e të rritur. Ka marrë pjesë në festivalet e fëmijëve dhe është nderuar  me çmime. Megjithëse është në moshë të thyer, kohët e fundit ka marrë pjesë me këngët “Zogu dhe unë”, “Unë pyes dhe ti përgjigjesh” dhe “Re, re, bobore”, teksti i poetit Kujtim Qahlliu.


Nga viti 1966-1971 punoi në Vlorë. Ka bërë këngë të muzikës së lehtë për  estradën. Këtu ka një krijimtari të pasur muzikore, si opereta “Dritë dhe këngë” kushtuar elektrifikimit,  që mori çmim të parë midis ansamblesë të qyteteve në festival me libret të Adem Osmënit, regjisor Spiro Sava si dhe koreograf Skënder Selimi.


Ka marrë  pjesë në katër festivale në RTV nga vitet 1962-1966 me këngët: “Kënga e  inxhinieres” kënduar nga Sami Kumi, “Nëse mua më pyet”, që fitoi çmim të tretë. Me interes janë pritur këngët “Kthim nga fusha”, “Kur jam pranë teje”, kënduar nga artistja e popullit Vaçe Zela.


Drejtoi me profe-sionalizëm koncertin e vitit 1969, me këngëtarët më të mirë të vendit, si  Vaçe Zela, Gaqo Çako, Avni Mula, Qemal Kërtusha, Kristaq Aspali, Ema Qazimi, Mentor Xhemali, Konstandin Thana, etj. Ky koncert u prit mjaft mirë.


Gjatë kësaj periudhe, kompozoi këngën “Festë në malësi”, të cilën e ka kënduar këngëtarja Kleopatra Skarco, fituese e çmimit të tretë.


Po kështu kompozoi këngën “Viti i Ri”, me tekst të Natasha  Lakos, këngë e cila  zuri vendin e tretë.


Ka dhënë ndihmesë të madhe në drejtim të ansambleve folklorike dhe në organizimin dhe drejtimin e aktiviteteve artistike në ndërmarrje të ndryshme. Po kështu nuk mund të  lëmë pa përmendur kontributin e veçantë  që ka dhënë në drejtimin e aktivitetit artistik në  garnizonin e Beratit gjatë viteve 1953-1955, kur ka qenë ushtar i prapambetur. 


Me Nexhmedinin ka qenë muzikanti  Sotir Gjika si dhe  komentatori dhe gazetari sportiv Vlash Pambuku. Ky i fundit thotë:  “Nexhmedin Doko ishte djalë i qetë, i saktë në  në mendime dhe kompetent  për muzikën. Me këtë muzikant ansambli artistik i garnizonit të Beratit, në festivalet që janë zhvilluar në Tiranë, ka zënë vende nderi. 


Veprimtaria e Nexh-medin Dokos në fushën e muzikës ka qenë e vazhdueshme. Kështu në vitin 1971-1986, megjithëse punonte pedagog i dirixhimit në Akademinë e Arteve, ka shkruar katër tekste solfezhi për shkollat 8-vjeçare të muzikës dhe një tekst për dirixhimin koral, si dhe mjaft libra me ushtrime solfezhi. Nexhmedini ka udhëhequr prej disa vitesh  ansamblin artistik të kombinatit të autotraktorëve si dhe ansamblin  artistik të universitetit . Po kështu ka udhëhequr dhe korin e  Akademisë së Arteve. Me interes u prit poema sinfonike për mezoprano dhe orkestër sinfonike, të cilën e shkroi me mjaft frymëzim, që u ekzekutua në koncertet e Majit me dirigjent Ferdinand Deda.


Nexhmedin Doko nuk shteri së kompozuari këngë. Ne kemi pse të krenohemi, sepse është bir i qytetit tonë


Tradita muzikore  në familjen Doko kalon dhe te djali tjetër Fatbardh Doko. Fatbardhi lindi në lagjen “Përrua”. Muzika te Fatbardhi ishte bërë pjesë e tij. Ai u gatua me dashuri për këngën popullore qytetare.


Në punën e tij si muzikant  ka ndihmuar vëllai i tij  Nexhmedini si dhe  këmbëngulja e të atit. Kështu ai u rrit si  muzikant. Pasditeve kur Nexhmedini sillte  fizarmonikën  në shtëpi, ai gjente kohë dhe e përdorte.  Mësimet e para i mori në shtëpinë e pionierit në rrethin e fizarmonistës. Si rezultat i një përgatije këmbëngulëse arriti të shoqërojë edhe grupet e fëmijëve, koncerte që jepeshin atëherë si brenda dhe jashtë rrethit. Në vitin 1960 mbaron shkollën pedagogjike dhe më pas institutin  e lartë pedagogjik për gjuhë-letërsi.


Fatbardh Doko ka qenë në disa shkolla mësues muzike, por kontributin më të madh e ka patur në shkollën pedagogjike. Në këto vite kishte mësuar mandolinën, të cilës i binte bukur.


Krahas kësaj, ka luajtur dhe futboll rreth viteve 1957-1962. Ruan kujtime   më të mira nga shoqëria që krijoi. Ai kujton me nostalgji shokët, Barjam Rushiti, Bert Alabaku, Xhuljan Myzeqari, Faruk  Qose, Miti Krëku, etj.


Por Fatbardhi për të përmbushur  dëshirën e të atit dhe të vëllait të tij Nexhmedinit, u kthye përsëri  në gjirin e muzikës. Ai ka marrë pjesë si kompozitor në të gjitha festivalet për fëmijë të rrethit si dhe në qytetet  Kuçovë, Shkodër, Pogradec, Sarandë, ku është vlerësuar me çmime.


Fatbardh Doko ka drejtuar shumë grupe artistike si ato të ndërmarrjeve, shkollave të mesme, 8-vjeçare dhe me fëmijë të kopshteve. Po kështu ka shkruar muzikën e tabllove muzikore në bashkë-punim me autorët e teksteve Agim Mehqemeja, Manol Teta, Hysni Milloshi, Sotiraq Mishaxhiu, etj.


Në aktivitetin e tij muzikor përfshihet dhe pjesëmarrja në orkestrën  frymore si dhe ajo në grupin karakteristik të këngës popullore në formacionin e orkestrës.


Fatbardhi megjithëse është në pension, drejton rrethin e fizarmonikës në  qendrën kulturore të fëmijëve.


Mjaft nga nxënësit e tij vazhdojnë shkollën e muzikës.


Duhet thënë se dhe vëllezërit e tjerë dhe motra e tyre, Agimi, Myqeremi, Agroni dhe Tefta e kanë traditë muzikën. Ata zotërojnë si fizarmonikën  dhe mandolinën. Vajza e Nexhmedinit, Fiore-ntina  ka mbaruar institutin e lartë të kulturës. Këtë traditë muzikore e vazhdon nipi, Gëzim Doko, i cili është nxënës në shkollën e  muzikës dhe është pjesëtar i  bandës (orkestrës frymore).


Këtë vit u paraqit si kompozitor në festivalin e këngës për fëmijë në rreth me një këngë të bukur për fëmijë.


Po kështu është dhe mbesa Ajla Doko, e cila vazhdon për  piano Akademinë e Arteve në Greqi (Athinë). Kështu tradita muzikore në familjen Doko vazhdon në breza.

Stavri Bobo

Sa largët, aq shumë të afërt

Jeta i ndan fatet e njerëzve në proporcione nga më të ndryshmet dhe në sasi ku përmasat janë në dispozicione të theksuara në kohë e shtresa shoqërore. Të mirat dhe privimet i shijojnë kush më shumë e kush më pak, por ka edhe nga ata që i kanë me tepricë, ndaj edhe rrinë më tepër vëzhgues, dëgjojnë e flasin rrallë duke ndenjur më shumë në hall të vet. Kështu i mësoi jeta për një kohë të gjatë duke ndërruar dy apo më shumë brezni. Pa i njohur nga afër e paditur nga e si kanë ardhur deri më sot, është tepër e vështirë t’i njohësh e jo më të japësh një opinion real për ta. Dëshira dhe jo rastësia i mblodhi pas tridhjetë vjetësh të shpërndarë si zogjtë e korbit anekënd botës, ngarkuar me aq shumë vuajtje e sakrifica sa vështirë për t’u besuar kur i dëgjon nga goja e të  tjerëve se vetë as që marrin mundimin t’i rikthehen së kaluarës skëterrë.


Sebepçiu, si i thonë fjalës, ishte Ylli, baba i vonuar që bënte synet dy djemtë e vet Zanin dhe Francin. Të dy lindur pas eksodit e duke u rritur bashkë me këtë fillimshekulli.. Ditë të reja me mentalitete të reja, ndryshe nga ato të kultivuara në kohë.


Në zemër të Tiranës ku ish e ku s’ish  fisi i Tabakëve, denbabaden vendalinj, por të ndarë gjatë kashtë e kokërr. Koha i hodhi larg e më larg, por zemrat e tyre ishin në çastet më kritike të jetës aq pranë, sa kuvendonin në gjumë me njëri-tjetrin e rrihnin përherë me dashurinë e vëllazërinë karakteristike shqiptare.


Në biseda e takime kisha dëgjuar shumë të flitej për individë e vuajtje nga më çnjerëzoret, por me fytyra këtë natë i pashë nga afër në gjysmë errësirën e lokalit në afërsi të kryqëzimit të rrugës së Barrikadave me Unazën. I zoti i shtëpisë, edhe pse i kishte kaluar të gjashtëdhjetat nuk ishte në gjendje të bënte prezantimin e mysafirëve që nisën të mbushin lokalin. Ishin të rinj ku diktatura i ndau në kufinj, vëllazëri e miqësi, i degdisi në burgje e internime aq sa, po t’i mbledhësh, shkruhen volume të tëra ngarkuar  në dhimbje pa kufi, ofshamje për kohë të artë pa gëzime, pa shprehur mllefe, urrejtje e hakmarrje. Nejrëz të lënduar rëndë, por fisnikë në tërë kompleksitetin e tyre, aq fisnikë sa po të bësh krahasime me bashkëvuajtësit, janë superiorë gjithandej.


Më të moshuarit, si përherë janë mëma bletë rreth së cilës mblidhen pasuesit. Femrat si përherë janë më të ndjeshme dhe kthejnë shpejt si gëzimin edhe dhimbjen në lot. Ardhur prej Kosove Gjylja me djem e vajza, me nipa e mbesa, të jepte përshtypjen e një kapedaneje, grua zemani, në tipare e në veshje, por më shumë në shprehjen e kënaqësisë teksa përballet me djem e vajza të fshatit të fisit të babës, se të gjithë e thërrisnin “Hallë”. Nga përtej oqeanit Paqësor, mijëra kilometra udhë bëri Feridi së bashku me Selën, Lamin e Ikbalen për t’u qenë në gjirin e familjes në këtë ditë të shënuar, të shumëpritur e ngarkuar me emocione nga më mbresëlënëse. Teksa i prezantojnë, puthjet e përqafimet s’kanë të sosur e shpesh shoqërohen me lot gëzimi me të qeshura gurgulluese e shpërthime emocionesh të ligjshme.


Një atmosferë e ndezur e hareshme dhe e gëzueshme të bën të mendosh në janë këta njerëz të shumëvuajtur, përndarë e përçarë gjatë apo të tjerë që qeshin gëzojnë si rrallë herë në jetë. Më të rinjtë binden se para tyre në skenë vjen atmosfera e shumëpritur ku zemrat mblidhen rreth sofrës mëmë e së bashku dinë të shprehin atë çka zemra u thotë  në të tilla raste të veçanta në jetë.


Copëzat e bisedave humbasin në shpërthimin e këngëve dhe të valleve popullore ku spikasin ato të Shqipërisë së Mesme. Më të eturit thithin plot kënaqësi vargjet burimore e shkrihen në to pa u kursyer e pa  ndrojtje, të çiltër e plot pasion. Me sa duket te këta njerëz zë vend plotësisht sentenca “shijo të sotmen, lëre pas të djeshmen, të nesërmen prite si të vijë”.


Duke dëgjuar komentet e sentencave  filmike shpesh të pranishmit buzëqeshin, rrahin pëllëmbat me furi apo pyesin se u duket habi që një i panjohur me kamer në sup xhiron e kuvendon si të kishte vite që jetonte së bashku me ta.


Vitet grumbullohen e tkurren në minuta ku salla ushton e shpërthen si rrallëherë e të krijohet përshtypja sikur në këtë sallë të vogël është grumbulluar e akumuluar aq shumë sa gati shpërthen e tëra e ky shpërthim përcillet gjatë në këto orë të vona të natës udhëve të Tiranës. Lexohet qartë rikthimi i buzëqeshjes në fytyrat e të gjithëve, por më shumë në ato të të moshaurve zemrat e të cilëve bartin ngarkesa emocionale të rënda për moshat që kanë.


Mes hidhërimeve me teperi jeta u ka dhuruar egon më shumë se kudo te të përvuajturit e vërtetë, ekuilibrin rregullator të vetëdijes. Në antipod ecin të përvuajturit me “të vuajturit nga sistemi” e këta të fundit hiqen viktimat e radhës, kameleonë që ndërrojnë lëkurën në ngjyrë me të vetmin pikësynim, të përfitojnë sa të mundin nga rasti që u jepet duke përdorur të gjitha djallëzitë për t’u hedhur hi syve bashkëqytetarëve që i njohin mjaft mirë. Në tërë vorbullën janë të paktë ata që mbeten model i burrërisë, sillen si burra dhe vdesin si burra, mbeten simbol i vlerave të kombit.


Asgjëje dhe prej askujt nuk i dihet vlera e vërtetë po qe se nuk blihet shtrenjtë. E tillë është jeta, liria dhe dashuria që aq shumë kanë ëndërruar ata që kanë përjetuar privimin e plotë në dekada të tëra ndaj shoqëria i nderon e respekton këta të pafajshëm që kanë mbajtur mbi shpinë dënimin e një faji të pabërë, kanë paguar shumë shtrenjtë të sevirurin lirë, shumë lirë. E megjithë atë mbeten të denjë për t’u admiruar, monumente në vende nderi duke lënë jashtë ata që me të drejtë janë jashtëqitja e kombit dje, sot dhe nesër.


Në analet e harresës hidhet e djeshmja, në kujtesë të dashuruarit me jetën hedhin vështrimin përherë përpara drejt së ardhmes me shpresë agimin e së resë, dëshirë për paqe, gëzime e lumturi për të gjithë. Namik Gjoni

Ditët e zisë

“Janë të rënda ditët e zisë.  Janë të rënda. Ato rëndojnë me peshën e tyre për gjithë jetën. Rëndojnë në shpirt edhe kur të tjerër shohin në sytë e mi një nënqeshje. Mos më mbani mëri! Mos më mbani nëpër gojë! Zemra ime s’mund të qeshë. Nënqeshja ime nuk tregon asgjë. Zemra ime ka dhimbje, ka shumë dhimbje!…”


Flet kështu dhimbja e pangushëlluar e një nëne.
*
Asaj i kishte vdekur djali i vetëm. I kishte ikur drita e syve. 

Mëngjesin e nesërm të gjëmës, i shoqi e urdhëroi:

- Grua, kur të vijë graria për ngushëllim, nuk dua të qash me ligje. Nuk dua të derdhësh asnjë pikë loti. Nuk dua! Kur të ikin ato, po, atëherë në  vetminë tënde ke kohën për ta qarë tët bir. Të tjerëve nuk u dhemb sa na dhemb neve. Prandaj po ta jap këtë urdhër.


Dhe ai kishte të drejtë. Shumë të drejtë. Se për 40 ditë sa vazhdojnë ditët e zisë, graria nis vajin jo nga dhembja për të vdekurin që i mbledh. Ato me oi kujtojnë të vdekurit e tyre. Ato e kthejnë shtëpinë ku ka rënë vdekja, në vendlotimin e gjithë të vdekurve. Prandaj im shoq ma dha atë urdhër dhe bëri mirë.


I prita dhe i përcolla njerëzit me qetësinë time të vrarë, pa u dhënë shkas për nisjen e vajit. Mundohesha ta përmbaja veten. E tirrja fjalën në ato lëmenj ku të shihej gruri që hidhja unë. Kur të gjithë largoheshin, si mbyllja derën, atëherë ia thërrisja  me oi.


*

Banorëve të lagjes u bëri përshtypje ky zakon i ri që kishte vendosur shtëpia ime. Sa herë largoheshin, nga pas i ndiqte rënkimi im i mbytur dhe më pas nisja e vajit. Ajo shtëpi njohu lot vetëm për djalin tonë. Vetëm për të pranoi ligjet e vdekjes.


Kaloi një farë kohe dhe në lagje ndodhi një vdekje tjetër. U ndoq e njëjta mënyrë vajtimi. Njerëzit hynin e dilnin dhe ngushëllimin e bënin me fjalë të kursyera. Dhe kështu mbeti si traditë kjo mënyrë e shprehjes së dhimbjes.

*

E nxora nga thellësia e kujtesës këtë ngjarje, që ka ndodhur në fshatin Arrëz të Tepelenës, në familjen e dajove të nënës, për të ndikuar sado pak te shprehja e zisë nga një shoqja ime e punës.


Edhe kësaj i  vdiq vëllai i vetëm. U vesh e gjitha me të zeza dhe shkonte nëpër korridoret e shkollës si e pamend. Pas një muaji, në datën e vdekjes, na solli një shishe raki që ta pinin ne shokët e tij për shpirt. Këtë zakon e vazhdoi edhe për muaj të tjerë. Kaloi koha e zisë. Ajo vazhdonte ta shfaqje dhimbjen po me të njëjtën sjellje.


- Ju keni zakone të vështira,- e nisa një ditë bisedën me të.- I vishni rrobat e zisë dhe nuk i hiqni nga trupi për tre vjet. Po kur u qëllon që t’u ndodhë midis këtyre viteve një vdekje e re, si ia bëni?


- E vazhdojmë zinë,- m’u përgjigj ajo.


- Dhe mbeteni gjithë jetën me rrobën e zisë. Zakonet tona janë ndryshe. Dhembjen e ruajmë në zemër. Vdekjen aty e kemi. Nuk na ikën.  Pranojmë jetën, e hedhim shikimin përpara, ndjekim vetëm vazhdimësinë e saj. Kurse ju…


- Ne pranojmë shfaqjen e kësaj dhembjeje,- ndoqi ajo mendimin tim.


- A nuk duhet ndryshuar ky zakon?


- S’mundemi.


- Njerëzit janë  ata që e kanë krijuar. Ata edhe mund ta ndryshojnë. Ju me sjelljen tuaj  synoni ta shfaqni para të tjerëve zinë. Që të tjerët t’ju kujtojnë të keqen që u ka ndodhur. Ju mendoni që të mos shkelni zakonin. Ju vret opinioni. Ne nuk e vlerësojmë këtë opinion.    


- Ne e vlerësojmë.


Pasi heshta për disa çaste, e ndoqa nga pas bisedën e ndërprerë:


- Po brenda mureve të shtëpisë mos  mbani të njëjtin qëndrim?


- E mbajmë.


- Do të të bind që s’po thua të vërtetën,


- Po të dëgjaoj.


- Mos ma merr për të keq fjalën që do të të them…. Mos rri e ndarë nga yt shoq?


Vuri buzën në gaz.


- Ja që e prishke zinë. 


Vazhdoi një heshtje e gjatë. Më vështroi e menduar dhe u largua tani jo duke u lëkundur si e pamend.


Që nga ky çast e ndryshoi sjelljen e saj dhe vazhdoi rrjedhën e jetës si gjithë të tjerët.

Agim Mehqemeja

“Tomori” në rrugën e superligës

Javën e kaluar futbollistët e “Tomorit” luajtën në stadiumin  “Loro Boriçi” të Shkodrës me ekipin “Ada”. Takimi përfundoi 3-1 për “Tomorin” me gola të shënuar nga Prela në minutën e  25’ dhe 47’ dhe nga Serjani në të 53’.


Fitorja e çoi “Tomorin” në kuotën e 23 pikëve. Në tabelë lart ka “Flamurtarin” 30 pikë, “Pogradecin” 20, “Erzenin” 19 pikë ...


Takimi me “Besëlidhjen” në Berat mbyll fazën e parë të këtij kampionati.


Intervistat e dy trajnerëve  të ekipeve “Ada” dhe “Tomori” dëshmojnë qartë fitoren e merituar të futbollistëve tanë.

Trajneri V. Plumbini (“Ada”)

Nuk luajtëm ashtu si mendonim, ndaj edhe nuk i rezistuam lojës së miqve, të cilët e merituan fitoren. Në këtë takim më shumë ne mund të shënonim edhe 1 gol tjetër  dhe vetëm kaq, sepse “Tomori” dominoi në lojë.

Trajneri K. Mile (“Tomori”)

Ndeshja në Shkodër tregoi se jemi në rrugën e fitoreve që është edhe rruga e vetme e arritjes të objektivit tonë. E kërkuam fitoren dhe e arritëm me lojë të harmonizuar  në të gjitha repartet. Veçoj futbollistin Prela jo se shënoi dy gola, por sepse loja e tij është gjithmonë në rritje.


Tashmë ato probleme që kemi pasur i kemi lënë, pasi shikojmë përpara dhe lart te superliga.

Futbollisti që nuk luajti në kategorinë e dytë

Rasti i veçantë i mbrojtësit të “Tomorit” Kozma Picinane që gjatë  karrierës së tij sportive, nuk ka luajtur në kampionate kombëtare të kategorisë së dytë. Kozmai, këtë e shpjegon me nivelin e mirë që kishte ekipi i futbollit në ato vite të aktivizimit të tij, krejt ndryshe ku “Tomori” hynte dhe delte nga kategoria e parë. Përbërja e ekipit ku luaja unë,  tregon Kozmai,  kishte figura të shquara të futbollit shqiptar, si Astrit Ziu, Fatbardh Buzi, Andon Zaho, futbollistë të tjerë cilësorë, Valentin Karaja, Robert Albaku, Sabri Dyli, Ajet Hoxha, Asqeri Zinxhiria, Ahmet Qojle, Dhimitraq Lapardhaja, Fatbardh Zhelegu, Novruz Hodo.


Në kupën e republikës luajta 3 ndeshje me ekipe të kategorisë së dytë, të cilat ishin kualifikuar në turet e dyta dhe të tretë të kupave.

Nisma në futboll: U aktivizova me ekipin e shkollës 8-vjeçare “Mangalem”. Në përbërje të ekipit ishin  edhe Teli, Lukja, Ahmeti, Virgjili, Alekoja. Ishim të gjithë me perspektivë. Trajner ishte Polizoi Konomi. Më vonë aktivizohem gjithmonë  në rolin e qendërmbrojtësit me ekipin e të rinjve me trajner Ibrahim Hoha. Kam përshtypje shumë të mira për këtë trajner.


Aktivizimi me “Tomorin”: Në ekipin  “Tomori” pata stazh të shkurtër, pasi largohem për shkak të pjesëmarrjes time në një shkollë  për specializim në profesionin tim si pastiçier.


Rezultati më  i mirë me “Tomorin”: Pa dyshim ishte shpallja finalist i kupës së Shqipërisë në vitin 1964. Edicioni i kupës ishte një maratonë e vërtetë takimesh, ku fituam në 6 ndeshje dhe  barazuam 2. Dolëm në finale me “Partizanin”. Luajtëm padrejtësisht në Tiranë dhe jo në një vend asnjanës. Kuptohej u favorizua “Partizani”.


Loja më e bukur: Janë disa, duke filluar nga ndeshja e parë imja me “Tomorin”. Fituam në Berat me “Partizanin”. Më kujtohet forma shumë e mirë që kisha në Elbasan  në mbulimin e futbollistit të Elbasanit, Enver Ibershimi.


Më dobët: Ka patur takime që kemi pasur edhe humbje të thella si me “Partizanin”, “Dinamon”. Edhe unë që kam qenë në rolin e mbrojtësit të qendrës, në një pozicion delikat, kam patur dobësi.


Çfarë avantazhi kishte Kozmai? Shtatëlartësia që kisha, forca, kërcyeshmëria dhe elasticiteti më jepnin mundësi që në luftën në ajër të isha i suksesshëm në spastrimin e zonës.


Kozmai me fanelën e “Partizanit”.  Kam qëndruar afro 18 muaj i grumbulluar me këtë ekip. Përbërja  e këtij ekipi me futbollistë të kombëtares si mbrojtësit F. Frashëri, F. Deliallisi, M.Papadhopulli nuk krijonte mundësi për aktivizimin tim.


Gjithmonë korrekt: Është e vërtetë. Zakonisht në këtë rol lind edhe nervozizmi që pasohet me lojë jokorrekte, por unë kam qenë shumë i përmbajtur ndaj futbollistëve dhe gjyqtarëve. Pra, kam qenë gjithmonë korrekt. Korrektësinë, tolerancën e kam reflektuar edhe në shoqëri me futbollistët dhe në marrëdhënie me trajnerët duke mbështetur këta gjithmonë, pa servilizëm.


Ndonjë grimcë humori sportiv: Ka shumë. Do të përmend një. Kur “Flamurtari” do të luante në Berat, “Tomori” kishte fituar 4 takime dhe nuk kishte pësuar gol. Trajneri ynë Thanas Jançe gjatë bisedës me Petrit Arapin e “Flamurtarit”, i thotë se e kishte mbrojtjen shumë të dobët. Petriti qeshi. Pas takimit ku  vlonjatët pësojnë humbje 3-0, Petriti i thotë Thanasit: Shumë të dobët e kishe mbrojtjen. Ah, d.... Berati.


Kozmai alegro: Shoqëria e sportit njihej për alegri. Alegrinë unë e kam pasur edhe në natyrë. Shpesh gjatë udhëtimeve që bënim, ndizej kënga, më e preferuara, kënga popullore beratase. Kënga është shumë e dashur për mua. Edhe sot në këtë moshë mblidhemi me shokë dhe këndojmë. Madje kemi bërë edhe 2 kaseta, jo për tregti, po për kënaqësinë tonë.


Mendimi për “Tomorin” sot: Kur ekipi nuk ecën, shigjetat bien mbi trajnerët. Unë do të them se Berati gjatë viteve që unë kam luajtur dhe më vonë ka patur  trajner, por duhet  shikuar edhe brumi që ai ka në ekip. Më kujtohen trajnerët që i kanë dhënë futbollit  tonë pavarësisht zig-zageve të ekipit, si profesor Thanas Jançe, Guxim Mukli që ka meritë të veçantë në formimin e një ekipi kompakt, cilësor dhe me stabilitet, Sabri Behri, Miço Ndini, Saimir Dauti, Andrea Xheblati, Kristaq Mile dhe trajnerët e ekipeve të tjera: Ibrahim Hoxha, Ylli Karkanjozi, Fatos Karkanjozi, Robert Alabaku,, Novruz Hodo, Dhimitraq Pushi, Pra te “Tomori” duhet që futbollistët jo vetëm të shtojnë përpjekjet, optimizmin, por dhe trajnerët se mendojnë për forcimin e pikave të dobëta në ekip.


Kozmai boksier: Po, kam qenë boksier me ekipin e të rinjve. Specialistët më thonin se kisha perspektivë. Boksin nuk e vazhdova gjatë, pasi ai u ndal, kështu që u hodha i gjithë në ato vite te futbolli.


Jeta private: 23 vjet pastiçier në hotel Turizmi duke zotëruar literaturë franceze. Aktualisht jan profesor në shkollën e përgatitjes të pastiçierëve në Berat.

Qendra të mëdha sportive që  kanë humbur shkëlqimin!
Poligonin sportiv të qitjes

Më kujtohet përurimi i poligonit të qitjes dhe çelja  e kampionatit kombëtar t qitjes në  vitin 1974. Atë  ditë  sportista e sportdashës të shumtë u befasuan me pamjen madhështore të tij.


Kjo foto është një dëshmi e atij poligoni të mrekullueshëm që nuk i kishin zili, e atij poligoni që nxori emra të shquar të qitjes si, Niko Fani, Luljeta Harka, Fatbadha Myzyri me trajner të ndjerin Vangjel Shkurti. Poligoni ishte qendra e rëndësishme e organizimit të veprimtarive kombëtare dhe ndërkombëtare, por që dalëngadalë  pas vitit 1990 filloi ta humbiste  shkëlqimin nga që mungoi edhe kujdesi i Federatës shqiptare të Qitjes.


Sot çdo  vizitor që poligonin e ka parë dikur do t’i duket sot sikur nuk  është poligoni i Beratit pasi ai është tjetërsuar.

Stadiumin “Tomori”

Në stadiumin “Tomori” u zhvilluan disa takime ndërkombëtare të ekipeve   “Shpresa”  arsyeja ishte jo vetëm se stadiumi i plotësonte të gjitha kushtet për veprimtari ndërkombëtare, por edhe sepse në atë periudhë (1985-1990) tifozëria beratase  ishte në kulm, ajo i jepte lojës zjarr  dhe shikonte  numër rekord. Berati e  spordashës, jo vetëm për këtë  por edhe sepse propagonte dhe organizonte  në mënyrë të shkëlqyer dhe se kishte qendra të rëndësishme turistike për vizitë.


Dhe në këtë stadium ku ka shkëlqyer, Kovaçi, R.Kokalari, Mile, Matrapazi, A.Arbëri tashmë nuk po duket shkëlqimi i ndonjë  futbollisti që do të na i nxirte mallin e atyre viteve, ne sportdashësve.

“Pushtim” çam i Parisit

REPORTAZH NGA  PARISI

Ka kohë që kënga e vallja çame ka “pushtuar” Turqinë, Maqedoninë, Italinë Danimarkën, Spanjën, Bullgarinë. E, ja, këto ditë ajo bëri “pushtimin e fundit” atë të Parisit, këtij metropoli botëror edhe të kulturës. Të detyrosh të paktën 2 milionë dëgjues që të ndryshojnë rrjedhën e shijeve të tyre e të ndjekin një program më këngë e valle nga Çamëria që natyrisht shumë prej tyre nuk e dinë se edhe nga bie në këtë kontinent me dhjetëra gjuhë e qindra kultura të ndryshme, nuk është pak. Këta dëgjues e sidomo spektatorët specialistë që e ndoqën drejtpërdrejt nga salla e Radio Francës, panë një muzikë të veçntë, brilante, sa e bukur aq edhe e panjohur për ta. Kur dëgjoja “kapedanët e këtij “pushtimi” këngëtarët e mirënjohur Shaban Zeneli e Refat Sulejmani, m’u kujtua sërish rrëfimi i bashkëkrahinasit tim, piktorit çam Adnan Veseli që ma tregonte para disa vitesh. Një ditë ai kishte dalë në tregun e larmishëm e surprizues të Parisit e kishte gjetur një disk të rrallë më këngë çame që mbante vitin 1935 (70 vjet më parë) të regjistruar nga një Shoqëri Diskografike e Parisit nga më të njohurat e kohës. E mbante si një nga objektet më me vlerë të koleksionit të tij. Në regjistrimin e këtij disku muzikor isos së bukur të burrave i është shtuar  edhe nanurima e detit Jon apo fëshfërima e ullinjve shumëshekullorë. Adnani jeton ende në Paris e, kur të ketë marrë vesh këtë regjistrim të ri, padyshim është gëzuar më tepër. Profesor Bernard Lortat-Jakob që ka qenë nismëtari kyesor i kësaj shfaqjeje është një njohës i shkëlqyer i muzikës botërore e mik i profesorit të nderuar e dashamirësit të kulturës çame Ramadan Sokolit Ai punon si specialist në Muzeun e mirënjohur në shkallë botërore,  atë të Njeriut në Paris e është si i thonë shqiptarçe parizien e shkuar parizienit. Para gati një viti ai kishte ardhur në Tiranë dhe i kishte takuar të dy këngëtarët. Kishte biseduar gjatë edhe për historinë tragjike të Çamërisë që do ta botonte në një buletin special me rastin e vizitës së këtij grupi në Francë në fundshtatorin e vitit 2005. I kishte dëgjuar edhe disa këngë të kënduara drejpërdrejt me orkestrën e zërit të tyre. Kishte marrë edhe një arkiv filmik e disqe që nga ato të vitit 1978 dhe kishte ikur në Francë. Në këto biseda e takime ka qenë edhe një tjetër dashamirës i kulturës çame si Viktor Sharra. Shabani e kishte takimin e parë me një specialist të këtyre përmasave evropiane. Ditën që ai iku ktheu kokën pas e i tha:

-Të pres në Paris, por nuk do të vish pa Refat Sulejmanin. 

Në jo pak raste ai kishte dëgjuar fjalë të mira për këngën çame. Këto fjalë të mira natyrisht i përkisnin mbarë Çamërisë që edhe në atë pak truall kishte krijuar e vazhdon të krijojë vlera të pakrahasueshme kulturore. Për të qenë i sinqertë, nuk besoi se kjo punë do të shkonte më tej.

Gati një vit kënga çame shëtiste sa në një studio aq në tjetrën. Sa nga një specialist në tjetrin, për të ndalur të radioja më prestigjioze e Parisit si është Radio Franca. Padyshim duhej një megafon i fuqishëm që kjo këngë të bëhej e njohur në të gjithë Francën. Dhe ja, si befasisht, në muajin korrik të këtij vitit vjen faksi ku tregohej data e vajtjes në Paris, njerëzit, koha, pjesët e tjera të protokollit. Gjithçka që mund të ketë një punë serioze, e saktë, me syrin e prespektivës.

Sezoni koncertor i vjeshtës në Paris është shumë i ngarkuar. E mbase jo më kot u gjet kjo periudhë ku edhe vemendja e dëgjuesit francez është tepër e lartë. Madje kjo shfaqje hapi sezonin artistik. Bashkë me Shaban Zenelin e Refat Sulejmanin në këtë gup bënte pjesë edhe një orkestër e zgjedhur çame me Bexhet Kasëmin, Adrian Mukën, Llazi Poven, Gëzim Muhon e Fatmir Kapllanin.

… Kur notonin në oqeanin me drita të Parisit ku të binte në sy kryemrekullia e Kullës Ejfel, të gjithëve iu duk se kishin hipur në një anije me ëndrra , me këngë që po ia sillnin nga larg, shumë larg këtyre njerëzve. Shabani nisi të merrte disa fragmente këngësh çame pa patur droje se në avionin shumë komod që vinte nga Budapesti kishte edhe shumë pasagjerë të tjerë. Mbase po bënte një tekst të ri kënge “Ulu kullë, të shoh Parisin” në vend të këngës së famshme ‘Ulu mal, të shoh Kastrinë”, me të cilën shpesh edhe njësohet repertori i tij në skena të ndryshme brenda e jasht vendit.

Rruga nga aeroporti deri te studioja e Radio Francës ishte rreth 20 minuta. Profesor Bernardi e miku i tij Zherari i tregonin diçka nga Parisi ku iu dukej se po humbnin. Në Paris humbin edhe vetë parizienët, thonë banorët e tij. Tepër profesionistë, orgnizatorët iu kërkuan artistëve të ftuar që të krijonin vetë një mikromjedis shqiptar, ku të mos mungonte edhe ndonjë pije simbolike. Ata vetë mund t’ua mbushnin tavolinat me verërat më të mekullueshme të Francës, po nuk kishin pak raki shqiptare që djemtë e kishin marrë me vete e që i pëlqeu kaq shumë edhe vendasve. Provat e përgjithshme u bënë pak të shkurtra. Drejtori i Radios tha: “Kemi një vit që jetojmë profesionalisht dhe emocionalisht me këto këngë. Kur u hap sipari, këngëtarët dhe orkestrantët panë në sallën e shfaqjes rreth 250 specialistë muzikologë më të mirë të Parisit e të mbarë Francës. Mes tyre ishte edhe ambasadori i Shqipërisë në Paris Ferit Hoxha. Një emocion e përgjegjësi e madhe. Kamerat e mikrofonët ndienin ‘uri” për të regjistruar. 

- Hë, more Refat, a ia marrim një herë si në Çamëri?- e nis Shabani me zë të lartë. Njëra pas tjetrës perlat çame: “Lule moj”, “Ulu mal, të shoh Kastrinë”, “Kënga e Çelo Mezanit”, “Tanë , moj Tanë”. 

Dy kapedanë të këngës përballë një “ushtrie” të vërtetë më profesorë, gazetarë, politikanë… Dy burime ujëkristali që merrnin jetë nga i njëjti burim, ai i Çamërisë. Shabani me epizmin e Refatit, me lirizmin karakteristik, e mahnitën sallën që në fillim. Orketra bënte edhe punën e isos në këngët polifonike çame. Të gjithë specialistët pjesëmarrës mbase nuk e dinin se ç’kishte shkruar për këtë folklor piktori e studiuesi i njohur anglez që më 1815, rreth 200 vjet më parë.

 Unë kurrë nuk kisha parë një shembull kaq pasionant të vlerësimit entuziast të këngës. Kori i tyre mund të thirret këngë, pasi vija melodike kalonte përmes një përsëritjeje të ashpër të korit minor… Çdo strofë e këngës përfundonte duke iu nënështruar ndërthurjes në një zinxhir rrotullues, të shpejtë, duke përforcuar në një kor me Bo,,Bo, Boooooo…


Herë pas here salla ngrihej në këmbë e thërriste: ’”Albanie, Albanie!” Ndërsa Shabani shtonte edhe fjalën “Çamëria!”, që e përsërisnin dhe ata. Jashtë prisnin me dhjetëra e dhjetëra miq të tjerë francezë, por edhe shqiptarë. Asnjë nuk u largua deri sa mbaroi programi. Kur programi do të jepej të nesërmen, u formuluan me dhjetëra e dhjetëra kërkesa, për ritransmetimin e shfaqjes.  Kur mbaroi programi i këngëve, ia filluan me valle. Morën valle nga krahina të ndryshme sidomos të Jugut, që u pëlqyen më shume kur dolën të kërcenin edhe nga salla mes tyre edhe ambasadori shqiptar. Në fund e mbyllën me një valle dasme çame. Pas koncertit, të dy palët i shprehin mirënjohjen njëri-tjetrit. Përqafime miqsh. Falënderime për ftesën e mikpritjen. Falënderime për grupin që sollën në Paris. E vetëm ditën e parë të transmetimit në Radio Franca dëgjueshmëria ishte rreth 2 milionë dëgjues. Në rrugën e kthimit kënaqësia u bashkua me krenarinë. Ky  “pushtim “  hapi rrugën për bashkëpunime të reja.


Tek linin Senën, Parisin me atë oqean dritash, tingujsh, befasishë, lulesh, pallatesh, me atë nuse shekullore siç ishte Kulla Ejfel, sërish krenaria për foklorin e mrekullueshëm çam i pushtoi të tërë. Ndoshta në atë moment, vetëm për një moment , ata nuk e kishin zili këtë lartësi para monumentit të tingujve të krahinës që i përkisnin. Për ata tinguj që i kishin lënë në Paris, po që edhe i kishin marrë me vete për të “pushtuar “ të tjera skena të Shqipërisë e të mbarë botës

Namik Selmani
